
MINUTI

Il-Minuti ta’  Laqgħa Nru. 90 li tal-25 ta’ April 2016, ġew konfermati.

SMIGĦ TA’ XHIEDA MILL-ONOR. MICHAEL FALZON DWAR L-AFFIDAVIT LI GĦAMEL FIR-RIGWARD TAL-KAŻ TAL-ESPROPRJAZZJONI TAL-PROPRJETÀ LI TINSAB F’NUMRU 36, TRIQ ZEKKA, IL-BELT VALLETTA

THE CHAIR (Onor. Tonio Fenech):  Insellimkom.  Fl-aħħar seduta ta’ dan il-Kumitat smajna x-xhieda tas-Sur Carmel Camilleri dwar l-affidavit li kien għamel dwar is-suġġett u llum se nkomplu nanalizzaw ir-risposta li ħareġ għal dak l-affidavit l-Onor. Michael Falzon, liema pożizzjoni bagħatha wkoll lill-Kumitat dwar il-Kontijiet Pubbliċi.  Għaldaqstant nitlob lill-Onor. Falzon sabiex jersaq mal-Mejda.  

L-Onor. Michael Falzon resaq madwar il-Mejda.

THE CHAIR:  Qabel inkomplu, nistaqsi jekk hawnx oġġezzjoni biex il-media crew li hawn preżenti jieħdu xi ritratti u filmati tal-ewwel ftit minuti.  Ma jidhirx li hawn, għalhekk nistieden lill-media li hawn preżenti sabiex jidħlu fil-Kamra u nitlobhom ma jdumux.

Onor. Falzon, kif għamilna wkoll fil-każ tas-Sur Camilleri, se tingħata l-ġurament qabel tagħti x-xhieda tiegħek.

ONOR. MICHAEL FALZON:  Jiena, Michael Falzon, naħlef li ngħid is-sewwa, is-sewwa kollu, u xejn ħlief is-sewwa.  Hekk Alla jgħinni.

THE CHAIR:  L-ewwel nett nirringrazzjak talli ġejt quddiem il-Kumitat biex tagħti x-xhieda tiegħek.  Ovvjament aħna ħadna nota tal-affidavit li ressaqt inti b’reazzjoni għall-affidavit li għamel is-Sur Camilleri.  Forsi l-iktar ħaġa li ħarġet b’mod evidenti mill-affidavit li għamel is-Sur Camilleri kien ir-rwol li lagħab f’dan il-proċess, uffiċjal li kien hemm fil-Ministeru tiegħek, is-Sur Clint Scerri.  Tista’ tiċċara lill-Kumitat min huwa s-Sur Clint Scerri u xi rwol kellu fil-Ministeru tiegħek?

ONOR. MICHAEL FALZON:  Jien nirrispondi kemm trid, imma jien nista’ nirrispondi għalija!  L-ewwel nett jien qatt ma kelli ministeru imma segretarjat parlamentari.  Dwar x’għamel is-Sur Clint Scerri, naħseb li jrid jirrispondi hu.  Li nista’ ngħid jien hu li r-rwol tiegħu kien customer care u fost affarijiet oħra kien jieħu ħsieb każijiet li għandhom x’jaqsmu mal-Government Property Department (GPD).

THE CHAIR:  Però skont ix-xhieda li ta s-Sur Camilleri, id-Direttur Ġenerali tad-Dipartiment tal-Artijiet jidher li ppreżenta lid-diretturi, lis-Sur Clint Scerri bħala ftit iktar minn sempliċement customer care; il-frażi li ġiet użata kienet “li jgħid dan, qed jgħidu l-Ministru”.  Ovvjament minn x’imkien, id-Direttur Ġenerali, dan l-istatement...  Ma naħsibx li qallu Clint Scerri biex jgħid hekk.  Kif tirrispondi għal din il-claim?

ONOR. MICHAEL FALZON:  Nerġa’ ngħid li żgur li ma nistax nirrispondi għal Clint Scerri u wisq inqas se nirrispondi għal dak li qal id-Direttur Ġenerali.  Li nista’ ngħid fuq Clint Scerri huwa li dan huwa uffiċjal fi scale 14 jew 15 tas-Servizz Pubbliku.  Mr Chairman, inti kont Ministru, u naħseb li tapprezza iktar minni d-differenza bejn persuna fi scale 14 jew scale 15 li għandha 22, 23 sena, u direttur ġenerali jew direttur tal-estate management.  Jien nista’ ngħid – u jien qiegħed bil-ġurament u nista’ nitkellem għalija biss – li żgur ma tajt l-ebda struzzjoni biex xi ħadd jieħu lil Clint Scerri, nerġa’ ngħid li huwa fi skala 14 jew 15 u li għandu 22 jew 23 sena, bħala li qed iġib ruħu f’ismi, u żgur li fl-ebda mument ma jien għedt lil xi uffiċjal għoli tal-GPD li dak li kien qed jgħid hu daqslikieku qed ngħidu jien.  Taprezza li lanqas jekk tkun politikant ta’ 22 sena ma tagħmilhom dawn l-affarijiet, aħseb u ara xi ħadd li għandu 54 sena bħali, ġej minn 35 sena esperjenza ġo bank kummerċjali, fejn għall-aħħar 11, 12-il sena kont immexxi l-legal office tiegħu, u qed nirriferi għall-Bank of Valletta (BOV).  Jiġifieri jekk qed tistaqsini jekk jien għedtx lil Clint Scerri biex jitkellem b’dan il-mod, jew jekk għedtx lid-Direttur Ġenerali biex jitkellem b’dan il-mod, it-tweġiba tiegħi hi, assolutament le.  Nerġa’ ngħid li Clint Scerri kien fil-customer care fi skala 14 jew 15 – wieħed jista’ jivverifikaha – u xogħlu kien li fost affarijiet oħra...  F’segretarjat parlamentari trid timxi bi 11-il ruħ, u fis-Segretarjat Parlamentari tiegħi, minbarra l-GPD, kelli wkoll il-Malta Environment and Planning Authority (MEPA), bir-riforma kollha u dak kollu li kien għaddej.  Nerġa’ ngħid li jien żgur li qatt m’awtorizzajt lil ħadd biex jitkellem f’ismi.

THE CHAIR:  Napprezza l-verżjoni li inti qed tagħti, però ovvjament...

ONOR. MICHAEL FALZON:  Mr Chairman, jien mhux verżjoni qed nagħti, qiegħed bil-ġurament.  Jien għalija nista’ nitkellem.  Jien żgur li qatt ma tajt struzzjonijiet bħal dawn.  Jien lanqas bla ġurament ma nigdeb.

THE CHAIR:  Jien m’iniex qed ngħid mod ieħor, però d-Direttur li kellna jixhed il-ġimgħa li għaddiet, bil-ġurament qal ukoll li dan ġie ppreżentat lilu b’dan il-mod.  

ONOR. MICHAEL FALZON:  Imma imkien ma qal li jien tajt xi struzzjoni biex jiġi ppreżentat b’dak il-mod.

THE CHAIR:  Le, ma qalx li inti għedtha.

ONOR. MICHAEL FALZON:  Jien ma nistax nitkellem fuq x’għamel ħaddieħor.

THE CHAIR:  Hu qal li ġie ppreżentat lilhom mid-Direttur Ġenerali, jiġifieri hu qatt ma qal li huwa ltaqa’ miegħek u inti għedtlu li dak li kien jgħidlu Clint Scerri kien qisek qed tgħidu inti.  Qed inkun ċar li d-diskors ma kienx hekk.  Id-diskors mid-Direttur Camilleri l-ġimgħa li għaddiet kien li Clint Scerri ġie ppreżentat mid-Direttur Ġenerali b’tali mod.  Forsi hawnhekk wieħed jgħid li allura għandna nistaqsu lid-Direttur Ġenerali għalfejn għamel din il-forma ta’ asserzjoni, jekk għamilha fuq kollox għax dan huwa dak li qal is-Sur Carmel Camilleri.  Fil-proċess ta’ dan il-każ partikolari jidher li l-Awditur Ġenerali, fir-rapport tiegħu jissolleva li l-eżekuzzjoni ta’ x’ġara fid-Dipartiment kienet waħda spedita għall-aħħar; valutazzjonijiet jiġu ordnati fl-istess ġurnata li jiġu ppreżentati; il-file jiġi ffirmant mis-Sur Camilleri u fl-istess ġurnata jiġi ffirmat mid-Direttur Ġenerali biex jittieħed il-Ministeru.  Hawnhekk qed insemmi biss żewġ każijiet, imma jekk wieħed iħares lejn ir-rapport jara li dan kontinwament jissolleva l-issue li f’kull laqgħa li kien qed ikun hemm mas-Sur Camilleri u s-Sur Clint Scerri kien imur is-Sur Gaffarena, u kull darba ssir il-pressjoni – skont is-Sur Camilleri – mis-Sur Clint Scerri li kien jgħidlu li l-Ministru ried il-file dak il-ħin.  Ma taħsibx li l-aġir tas-Sur Clint Scerri f’dan is-sens, jekk ma kellux l-awtorizzazzjoni tiegħek li jaġixxi b’dan il-mod, kien ultra vires bil-mod kif uffiċjal fi skala 14 li kien qiegħed customer care fis-Segretarjat Parlamentari tiegħek, jaġixxi fil-konfront ta’ diretturi?  Almenu jekk nistgħu nitgħallmu xi ħaġa minn din l-istorja, nitgħallmu kif jirrelataw diretturi ġenerali mal-customer care tal-ministeri.  Nispera li almenu nitgħallmu xi ħaġa minn din is-sitwazzjoni, għax dan huwa l-iskop tal-Public Accounts Committee (PAC), iktar milli sempliċement nippuntaw subgħajna!

ONOR. MICHAEL FALZON:  Jien naħseb li hemm ħafna x’titgħallem minn dan il-każ u jekk alla jrid, ngħid x’għandna nitgħallmu wkoll, dejjem bil-permess tiegħek, Mr Chairman.  Bid-domanda tiegħek int qed tgħidli biex niġġudika l-aġir ta’ Clint Scerri.

THE CHAIR:  Kien uffiċjal fis-Segretarjat Parlamentari tiegħek.

ONOR. MICHAEL FALZON:  Li nista’ ngħid fuq l-aġir ta’ Clint Scerri huwa dak li diġà għedt.  Sa ġimgħa ilu, anke uffiċjali tan-National Audit Office (NAO) qalu f’din il-Kamra li ma kenux jafu bih.  Mela investigation unit sħiħa, għamlu r-rapport li kellhom jagħmlu u ma skoprewhx, ma kenux jafu bih.  Mela immaġina jien – u nerġa’ ngħid li inti tgħallimni fiha – b’responsabilità politika li qiegħed nerfa’ deċiżjonijiet – u jien erfajt, anzi ħallast dak li mhux tiegħi – x’imkien ‘il bogħod, u rrid niġġudika x’seta’ għamel uffiċjal fi skala 14 fl-uffiċċju tiegħi!  Nerġa’ ngħid li jien ma nistax niġġudikah.  Li huwa żgur hu – u anke kkonfermaha s-Sur Camilleri – li jien qatt ma ndħalt x’kellu jikteb is-Sur Camilleri – u din xehedha bil-ġurament il-ġimgħa li għaddiet – qatt ma ndħalt x’kellu jikteb id-Direttur Ġenerali, ma ndaħltx fl-għażla tal-perit, il-perit ma nafux minn Adam, u qatt ma rajt valutazzjonijiet.  Jien għalija nista’ nitkellem.  Irrid inkun veru rresponsabbli biex niġi hawn bil-ġurament u nitkellem għal ħaddieħor.  Jien, nerġa’ ngħid – għejjejt ngħidha, mhux biss bil-ġurament, għedtha pubblikament fuq Xarabank u ma merieni ħadd – li jien ħallejt lid-Dipartiment jimxi kif għandu jimxi.  Issa jew irridu distinzjoni bejn il-politiku u s-Servizz Pubbliku...  F’rapport preċedenti mill-istess NAO, fil-każ ta’ Cafè Premier, intqal li huwa ħażin li l-politiku jindaħal – għax kien hemm żewġ emails – u f’dan il-każ, b’mod kontradittorju u bi tqanżiħa kbira, fil-konklużjoni tar-rapport mill-istess NAO jingħad li huwa ħażin li l-politiku jindaħal, imma missu ndaħal iktar!  Ħa nkun skjett għax ilna nduru ma’ din l-istorja 10 xhur u jien personalment għajjejt u xbajt minnha: Jien ma tajt l-ebda struzzjoni lil ħadd, inkluż lis-Sur Clint Scerri, biex f’dan il-każ iġib ruħu b’mod ieħor minn kwalunkwe każ ieħor li kellu tal-GPD jew li seta’ kellu tal-MEPA.  Qed inkun ċarissimu.

THE CHAIR:  Però r-rapport tal-Awditur Ġenerali – u dak huwa l-punt tat-tluq ta’ din id-diskussjoni – jagħmel statement ċar ħafna u jgħid li biex ġara dak li ġara u l-gwadann li ħa effettivament is-Sur Gaffarena, kien hemm kullużjoni – juża l-frażi “collusive action” – u jsemmi lid-Direttur, is-Sur Camilleri, lid-Direttur Ġenerali u jsemmi sfortunatament anke lilek.

ONOR. MICHAEL FALZON:  In all fairness mar-rapport tal-Awditur Ġenerali, ma jgħidx li kien hemm kollużjoni fil-konfront tiegħi.  L-ewwel nett it-terminu kollużjoni...

THE CHAIR:  Collusive action, ikkwotajtha preċiż.

ONOR. MICHAEL FALZON:  Li tgħid “collusive action” mod, u li tgħid “collusive action ma’ Michael Falzon”, mod ieħor.

THE CHAIR:  Ħalli nikkwotalek eżatt x’jgħid ir-rapport:

“This Office is of the opinion that this expropriation was instigated by Gaffarena, yet readily facilitated by the PS OPM, DG GPD and DEM. The NAO deems such collusive action as highly inappropriate, in clear breach of the fundamental principles of good governance, transparency and fairness.”.

ONOR. MICHAEL FALZON:  Dak x’inhu jgħid hu.

THE CHAIR:  Huwa l-ġudizzju tal-Awditur Ġenerali.

ONOR. MICHAEL FALZON:  L-ewwel nett, mhux biex nagħti lectures legali, imma se mai, mhux il-kelma “collusive” kellu juża, imma se mai kellu juża l-kliem “insider trading” jew “inside information”, għax hu l-iktar li indika kien fuq il-valutazzjonijiet.  It-terminu “collusive”, anke mhux fil-konfront tiegħi...  Jekk se tgħid “collusive action”, għedli fejn għamilt il-collusion.  Jekk tippermettili, Mr Chairman, jien fl-aħħar ngħid  min għamel collusion ma’ min f’din l-istorja kollha, u nippruvaha u niddokumentaha.  Jekk trid tgħidli li għamilt collusive action, għidli, u jekk trid tgħidli “readily facilitated”, għidli wkoll, imma ppruvaha!  Facilitated għax niffirma esproprju?  Ma nafx qattx kont...

THE CHAIR:  Jien kont Ministru responsabbli mil-Land Department u ffirmajt ħafna esproprji.

ONOR. MICHAEL FALZON:  Mela taf kemm-il esproprju tiffirma.  Jista’ l-politiku jeżamina kull esproprju – għalkemm jien ngħid li lanqas għandu – u jara li jekk se tgħaddi triq hux veru se jużawha Transport Malta, jekk se nagħmlu ground tal-football, kemm se jilagħbu tfal fih...  Readily facilitated għax iffirmajt l-expropriation u għax f’kull Minuta li ktibt dejjem għedt li għandhom jimxu mal-Liġi u mar-regoli stabbiliti?  Dawn qegħdin annessi u tista’ taqrahom, Mr Chairman.  Mhux mal-liġi biss insistejt li jimxu imma nsistejt li jimxu anke mar-regoli u l-proċeduri stabbiliti.  F’kull Minuta għamilt dan.  Faċli tgħid readily available, imma trid tippruvaha!

THE CHAIR:  Ovvjament aħna nistgħu nitolbu lill-Awditur Ġenerali jgħid għaliex wasal għal dik il-konklużjoni tiegħu fir-rapport, però ovvjament hemm affarijiet li huma ċari.  Iċ-ċar huwa li kien hemm meeting bejnek u s-Sur Gaffarena u kien hemm ukoll preżenti s-Sur Clint Scerri – ma fiha xejn ħażin billi kien hemm laqgħa – però jidher li l-proċess innifsu kellu eċċezzjonijiet.  L-ewwel eċċezzjoni li kien hemm kienet li rari – fil-fatt ir-rapport ma jsemmix każijiet oħra u anke s-Sur Camilleri jgħid li kienet rari; jien nista’ ngħid li anke fi żmieni kienet rari – li talba għal espropjazzjoni ssir mill-ministru responsabbli mil-Land Department – mhux ma tistax issir, jiġifieri l-fatt li saret ma jagħmilhiex ħażina fiha nnifisha – imma ġeneralment issir minn ministru li għandu kompetenza oħra tal-ħtieġa ta’ dik il-proprjetà, pereżempju ministru responsabbli mit-toroq biex jiftaħ triq, ministru responsabbli mill-infrastruttura għax irid jagħmel ġnien, jew ministru responsabbli mill-housing għax hemm proġett ta’ housing.  Mela hemm il-public purpose pre-defined mat-talba oriġinali.  Hawn kellna issue tal-public purpose, li fil-fatt jidħol fiha l-Awditur Ġenerali.  Jien qed ngħid għaliex l-Awditur Ġenerali wasal għal dik il-konklużjoni.  Mela kien hemm din l-issue li kienet ftit straordinarja fiha nnifisha.  Imbagħad kien hemm li l-proċess innifsu kien wieħed spedit għall-aħħar.  Kellu bżonn iċ-ċittadin normali jinqeda b’dan il-mod fid-dipartimenti tal-Gvern għax kieku lanqas files pendenti ma jibqgħalu l-Gvern!  

ONOR. MICHAEL FALZON:  That would be the day!

THE CHAIR:  Hekk hu, imma kieku kulħadd ġie trattat b’dak il-mod, probabbilment hemm qegħdin!  Huwa evidenti li l-mod kif imxew l-affarijiet, kollox fl-istess ġurnata...  M’iniex qed ngħid li neċċessarjament sar ħażin, imma anke d-Direttur jgħid illi kieku l-affarijiet saru aktar bil-mod, ovvjament wieħed...  

Rigward il-public purpose – li qisu ttieħed b’mod for granted ħafna – is-Sur Camilleri għamel kumment fejn qal li hu ħaseb li jista’ jkun li tajjeb li tittieħed tali proprjetà – u enfasizza li jien qed jirriferi għall-ewwel kwart – biex kif poġġiha hu, iwaqqa’ l-proċess lura u anke jissalvagwardja d-drittijiet tal-Gvern f’kawża li seta’ kien hemm.  Dan  ir-raġunament tista’ forsi tifhmu fl-ewwel kwart, imma ma kienx hemm bżonn it-tieni kwart!  Jekk il-Gvern kien sempliċement qed jgħid li tajjeb li jixtriha, allura d-domanda hija: Għaliex bqajna nitkellmu biss mas-Sur Gaffarena u ma morniex għand il-partijiet l-oħra, speċjalment meta fir-rapport innifsu joħroġ li t-tieni parti kien is-Sur Gaffarena li kien qed jinnegozzjaha meta lanqas kien għadu ffirma l-kuntratt tax-xiri?  Issa jien qbadt erba’ mill-affarijiet li meta tarahom prima facie, tibda tgħid li tant ġraw b’mod spedit li jidher li hemm xi forma ta’ ftehim.  Is-Sur Gaffarena kellu wkoll informazzjoni li suppost kellu jkun jaf wara li ssir id-dikjarazzjoni Presidenzjali.  Allura jien ovvjament ma nistagħġibx li l-Awditur Ġenerali wasal għal tali konklużjoni.

ONOR. MICHAEL FALZON:  Ħalli nibda bl-aspett ta’ public purpose biex inpoġġu l-perspettiva fil-verità u fir-realtà tagħha.  Dan il-post, li konvenjentement nagħtuh in-numru 34 fi Triq Zekka, huwa palazz.  Illum, fl-2016, jekk tibbukkja lejl ġo boutique hotel fil-Belt tħallas €250.  Jiġifieri l-valur ta’ din il-proprjetà żgur li huwa wieħed konsiderevoli.  It-tieni, dan il-post serva bħala skola, ċentru tal-eżamijiet, sal-lum jintuża mill-Building Industry Consultative Council (BICC), u matul is-snin u anke riċentement ġie rranġat biex ikun jista’ jintuża mill-istess BICC.  Allura tista’ bħala politiku tiddubita meta tara li dak il-post li jinsab fil-Belt u għandu storja li kien skola – jekk hawn użu pubbliku ċert, dan huwa l-edukazzjoni – kien ukoll ċentru tal-eżamijiet, illum għandu fih il-BICC, intnefqu balla flus fuqu, u d-Direttur tal-Estate Management jagħmillek Minuta fejn jgħidlek li jista’ jintuża bħala mużew, jista’ jintuża bħala ministeru...?  Dan ir-rapport diġà huwa witch hunt politiku – u nippruvaha – imma kieku għamilt hekk, mhux kienu biss jagħmlu witch hunt għalija, imma kienu jarmaw l-istake fil-pjazza tal-Parlament u jkun hemm min – mhux kulħadd – jiġi jwaddabli l-ħatab!  (Interruzzjonijiet)  Agħtini ċans nispiċċa l-argument.  Kif qatt politiku distakkat, ikollu Minuta li tgħidlu li dan huwa palazz li qiegħed il-Belt, kien skola, kien ċentru tal-eżamijiet, hemm fih il-BICC, investejna fih, għandu faċċata fuq tliet toroq, tgħidlu wkoll biex jikkonsidra li jagħmel it-transazzjoni għax huwa jista’ jservi ta’ ministeru jew mużew – u m’iniex se nidħol fl-aspett kummerċjali tal-valur, imma min għandu ftit sens f’moħħu – u m’hemmx għalfejn tkun xi ġenju – jaf li qed nitkellmu fuq proprjetà l-Belt, bil-V18, Città Nobile u ma nafx xiex iktar –  imur kontriha?  Kieku sar hekk kienet tkun differenti.  Issa dak in kwantu tal-public purpose.  

Ħalli issa ngħid xi ħaġa żgħira fuq għalfejn ma morniex fuq il-partijiet l-oħra, jew aħjar għalfejn ma marrux, għax nerġa’ ngħid li jien ma ndħalt f’xejn.  Is-Servizz Pubbliku għandu jimxi għalih, u la jien qed nirrispondi għad-Director Estate Management (DEM) u lanqas għad-Director General (DG); il-PAC għandu kull fakultà jibgħat għal min irid.  Immaġina biss illi kieku, bħala politiku, jien kont nibgħat għall-oħrajn...  Nerġa’ ngħid li jien ma ndħaltx.  (Interruzzjonijiet)  Mr Chairman, ftit ilu inti għedt li fir-rapport hemm il-kelma “collusion”.  U veru hemm dik il-kelma għax li naħarqu karriera politika ta’ xi ħadd, għax li nkunu motivati politikament – u m’iniex qed ngħid għalik imma qed nirriferi għal uffiċċjali fl-NAO – dak ma ġara xejn!  (Interruzzjonijiet)  Mhux jien qed ngħidha?  Jien qed ngħidha bil-ġurament u qed nerfa’ r-responsabilità tal-istatement tiegħi.  Dan għedtu pubblikament u ħadd ma merieni.  Immaġina biss kieku mort ninnegozja mas-sidien l-oħra!  Immaġina biss!  Hemmhekk mhux collusion kien jgħid li hemm l-NAO, imma kien jgħid li Michael Falzon qed jinnegozja f’isimhom!

THE CHAIR:  Onor. Falzon, biex inkunu ġusti, il-proċess normali...

ONOR. MICHAEL FALZON:  Fuq l-ispeditezza se tgħidli, Mr Chairman?  Nista’ nirrispondik fuq l-ispeditezza?

THE CHAIR:  Issa rrispondini, imma ħalli ngħid dan fuq il-proċess.  Il-fatt hu li ġew qalulek li se nixtru kwart.  Jekk vera kellna bżonnu kollu...  Ovvjament inti ma tinnegozja ma’ ħadd,  alla ħares il-ministru jibda jinnegozja!
ONOR. MICHAEL FALZON:  Mhux hekk, Mr Chairman!

THE CHAIR:  Naqbel miegħek mija fil-mija.  Imma inti, bħala Ministru, għandek responsabilità li tara li l-uffiċjali fid-dipartiment – u hemmhekk qiegħda l-oversight responsibility tal-ministri – qed jimxu fair u korrett ma’ kulħadd.  Jiġifieri l-fatt li jiġini file li jgħidli li se jixtri kwart u jien nistaqsi għalfejn qed jikkunsidraw li jinxtara kwart u mhux kollu, ma naħsibx li kien ikun indħil, imma kienet tkun id-domanda korretta li għandha ssir!  U l-aktar ħaġa korretta li kellha ssir kienet li qabel nibdew niddiskutu ma’ xi ħadd, kif isir fil-proċessi l-oħrajn kollha, jekk il-Gvern iddetermina li għandu bżonnha, l-ewwel ħaġa li toħroġ hija l-Presidential declaration biex kulħadd ikun jaf fejn hu mal-Gvern.  Din, sfortunatament, għal xi raġuni ma saritx.  Jiġifieri f’dan il-każ partikolari l-ewwel għamilna transazzjoni, u malli lestejna dik it-transazzjoni – u dan bilfors li jqajjem domanda kemm lill-Awditur kif ukoll lil kull min jaqra r-rapport – beda  l-proċess għat-tieni transazzjoni, li jidher li ma kienx ikkontemplat meta saret l-ewwel transazzjoni, għax kieku meta saret l-ewwel transazzjoni bdejna ngħidu li rridu nixtru l-partijiet l-oħra, allura l-loġika kienet tkun biex toħroġ esproprazzjoni fuq kulħadd ħalli kull parti interessata...  Għax ovvjament il-partijiet l-oħra qed jgħidu li mhux sew li lilhom ħadd ma kellimhom għax huma kienu lesti jbigħulu lill-Gvern, speċjalment meta tara l-prezz li bih biegħu din il-proprjetà lis-Sur Marco Gaffarena!  Naħseb li b’dak il-prezz il-Gvern kien joħroġ ħafna orħos.  Naħseb li dak huwa punt li wieħed irid jagħti risposta  għalih.

ONOR. MICHAEL FALZON:  Bla dubju.

THE CHAIR:  Għaliex f’dak il-punt ma ħassejtx li inti kellek tistaqsi għalfejn qed imorru għand wieħed u mhux qed għand l-erbgħa li huma?  

ONOR. JOE FARRUGIA:  Mr Chairman, meta xehed, is-Sur Camilleri qal...

THE CHAIR:  ...li refa’ r-responsabilità tal-ewwel parti.

ONOR. JOE FARRUGIA: ...li fil-file kien hemm ittra fejn il-partijiet l-oħra riedu jkeċċu lill-Gvern.

THE CHAIR:  Mhux ovvju!

ONOR. JOE FARRUGIA:  Jien qed naħseb li forsi ma marrux biex jixtru għax kienu jafu li għalxejn.

THE CHAIR:  Imma probabbilment kieku kienu jafu li l-Gvern qed jixtri...  Imma ma nafux għax ħadd ma mar fuqhom jistaqsihom.

ONOR. JOE FARRUGIA:  Jien qed ngħid x’seta’ ħaseb id-Dipartiment.

THE CHAIR:  Meta l-Gvern irid jieħu proprjetà għal skop pubbliku u jkun determinat u deċiż, ma joqgħodx jistenna biex jara jekk ix-xerrejja jridux ibigħu jew le; joħroġ il-Presidential declaration u jogħġbok jew ma jogħġbokx...  Tista’ tikkontesta lill-Gvern biss fuq prezz.

ONOR. JOE FARRUGIA:  Hekk hu.

THE CHAIR:  Jekk fil-kas, dak li jkun imur il-Land Arbitration Board, u jekk il-valutazzjoni li jkunu taw il-periti ma tkunx aċċettabbli – u ħafna ma jsibux il-valuation aċċettabbli u jmorru l-Land Arbitration Board –...  Imma ma jkunx il-ministru li jiddeċiedi, imma l-Bord.  Il-Gvern jista’ joffri valutazzjoni, għax joħroġ b’valutazzjoni, u jista’ jipprova jasal b’mod amikevoli; ovvjament ikun hemm team biex isiru n-negozjati.  Żgur li ma nistenniex li jmur il-ministru, kif korrettament qed jgħid l-Onor. Falzon, jinnegozja.  Alla ħares!

ONOR. MICHAEL FALZON:  Alla ħares imur il-politiku jinnegozja!

THE CHAIR:  Żgur li ħadd fuq din il-Mejda mhu qed jgħid li l-Onor. Falzon kellu jmur hu jipprova jkellem lin-nies u joffrilhom prezz.  Imma jien qed nistaqsi għalfejn ma ġietx addottata l-proċedura standard li normalment tintuża.  Dik hija d-domanda li forsi wieħed irid jagħmel.

ONOR. MICHAEL FALZON:  Mr Chairman, kif diġà għedt, jien nista’ nitkellem għalija, ma nistax nitkellem għal x’għamlu u x’ma għamlux uffiċjali oħrajn.  Jien nerġa’ ngħid li alla ħares jien b’xi mod jew ieħor mort nitkellem ma’ sidien oħrajn.  Lanqas ma’ Mark Gaffarena ma tkellimt u ma ndħalt fil-valutazzjonijiet, ħalli nagħmluha ċara.  U hekk nemmen, fil-kuxjenza tiegħi, li għandu jkun. 

THE CHAIR:  Ir-rapport ma jimplikax li inti b’xi mod influwenzajt il-valutazzjonijiet.  Almenu jien qatt ma qrajtha mkien.

ONOR. MICHAEL FALZON:  Dik hija d-domanda l-kbira, kruċjali u fundamentali kif f’din l-istorja kollha nwaddbu t-terminu “collusion” ma’ wiċċ il-politiku biex inċappsuh.  Fejn iridu collusion, fejn iridu għax ma ndħaltx biżżejjed, u f’tal-Cafè Premier għax indaħal il-politiku!  Full circle!  

THE CHAIR:  Ma nistgħux inqabbluhom għax mhumiex l-istess.

ONOR. MICHAEL FALZON:  Mr Chairman, jien qed ngħid li qed nerfa’ r-responsabilità tal-istatements tiegħi.  Ħalli nirrispondi d-domandi tiegħek.  Alla ħares biss, politiku, mhux Michael Falzon, hu min hu, jipprova jinnegozja maċ-ċittadin.  Jien, l-unika ħaġa li għamilt – u nerġa’ ngħidha, bqajt ngħidha, u nibqa’ ngħidha – li wara l-laqgħa li kelli...  Kien hemm ħafna spin fil-media għax ilqtajt ma’ Mark Gaffarena.  Jien għamilt 24 sena nagħmel il-kuntratti l-BOV u nista’ ngħid lim’hawn l-ebda kuntrattur ġo Malta li qatt ma lqtajt miegħu; ġej minn fejn ġej u hu ta’ min hu.  Meta ġie, jien għamiltha ċara li għandu jitratta direttament mal-GPD għax, nerġa’ ngħid, alla ħares bħala politiku...  Almenu dwar dik naħseb li naqblu.  Inkwantu għall-ispeditezza, nerġa’ ngħid li jien ma tajt ebda struzzjonijiet biex dan ikun b’xi mod jew ieħor ipprivileġġat.  Jien m’iniex hawnhekk biex nirrispondi għalihom, u ma rridx ninstema’ li se nagħmel ballun politiku.  Żgur li m’iniex se nagħmel hekk u lanqas se noqgħod inqabbel, imma ejjew ma noqogħdux nippruvaw – mhux int, Mr Chairman, imma oħrajn – ngħidu li dan jidher spedit għax dam sitt xhur.  Jien ma rridx insemmi files, imma kien hemm files fejn saru sitt Minuti f’ġurnata; dar sitta min-nies f’ġurnata!  Hemm ukoll files li ġraw qabel dan il-każ, huma ikbar minn dan il-każ, ġew riferuti lill-NAO flimkien ma’ dan il-każ, imma konvenjentament l-NAO għadu ma għalaqx – jekk beda – l-investigazzjonijiet tiegħu.  M’iniex se nsemmi każijiet, m’għandix għalfejn, imma hemm każijiet li ġraw ferm qabel dan il-każ, huma ta’ valur ikbar minn dan il-każ, ġew riferuti lill-NAO ma’ dan il-każ, fl-istess sitting tal-istess PAC, kien hemm xi erbgħa jew ħamsa – kont ippresedejt il-laqgħa inti, Mr Chairman – u alla jbierek...

THE CHAIR:  Però kien ċar li kienu separati!

ONOR. MICHAEL FALZON:  Imma jien nista’ nistaqsi.

THE CHAIR:  Imma dik l-Awditur Ġenerali jrid jirrispondi għaliha u ma nixtieqx li niddevjaw.  Jien nista’ nġib lill-Awditur Ġenerali fuq il-medja u nitolbu jirrispondi għal kull statement li tagħmel.  

ONOR. MICHAEL FALZON:  Tajjeb.

THE CHAIR:  M’għandix oġġezzjoni li nagħmel hekk, però qed nipprova ma mmurx fit-triq li nagħmlu konfrontazzjoni tar-rapport innifsu, imma jekk titlobni li nagħmel hekk, nagħmel hekk.

ONOR. MICHAEL FALZON:  Iċ-Chairman huwa inti, jien m’iniex se nindaħal.

THE CHAIR:  S’issa ħallejt isiru asserzjonijiet.  Ovvjament fil-konfront tal-Awditur Ġenerali ma nistax inkun l-avukat tiegħu jien għax m’iniex...

ONOR. MICHAEL FALZON:  Jien m’iniex qed nindaħal.

THE CHAIR:  ...u kieku żgur jaqbeż fuqi l-Onor. Bonnici u jgħidli li m’għandix warrant!   Jien nappella li at this stage ma ngħaddux ġudizzju ulterjuri fuq rapport.  L-Awditur Ġenerali għandu l-awtonomija tiegħu ta’ kif jaħdem u hu jaf il-prijoritajiet li għandu jagħmel fil-każ tar-rapporti.  Safejn naf jien l-audit l-ieħor li ntalab qiegħed isir, imma nixtieq nibqgħu iktar pertinenti mal-każ innifsu għax inkella nispiċċaw nagħmlu cross debate.  Nerġa’ ngħid li jien m’ għandix problema, imma naħseb li b’hekk inkunu qed intawlu l-proċess b’mod inutili minflok ma naslu għall-punt veru.

ONOR. MICHAEL FALZON:  Mr Chairman, m’iniex se nagħmel cross debate, però se nirrispondi l-aħħar mistoqsija tiegħek fuq il-kwestjoni tal-valutazzjonijiet, ħalli nkun irrispondejt kollox.  Jien ngħid:  Għalfejn qed tistaqsi lili?  Għaliex ma jirrispondix il-perit li għamel il-valutazzjoni?

THE CHAIR:  Fil-fatt ma staqsejtekx fuq il-valutazzjoni.

ONOR. MICHAEL FALZON:  Għalfejn il-perit li għamel il-valutazzjonijiet kollha...  Dan ir-rapport fih dagħwa faħxija, professjonali u etika.  Għalfejn il-perit li għamel il-valutazzjonijiet kollha huwa skartat minn dan ir-rapport?  Għax jekk kien hemm kollużjoni – jew insider trading għax lanqas kien każ ta’ kollużjoni, imma ma rridx niġġudika – se mai legalment, kien mal-perit.  Għalfejn ġie skartat il-perit?  Naħseb li dik hija l-ikbar domanda li hemm dwar dan ir-rapport.  X’qed ngħidu issa?  Li l-politiku, li f’dan il-każ huwa jien – jien nitkellem għalija biss, ma jien avukat ta’ ħadd –...  Id-Dipartiment iqabbad perit li jidhrilu hu u jagħmel il-valutazzjonijiet individwalment u indipendentement – u dan huwa professur li jgħallem il-valuations lill-istudenti fl-università u huwa head ta’ wieħed mid-dipartimenti tal-Fakultà tal-Arkitettura – u dan il-perit, alla bierek, konvenjentement jiġi skartat totalment!  U dan mhux jien biss għedtu imma qalu wkoll, fost l-oħrajn, l-Avukat Simon Mercieca, li żgur m’għandux simpatija politika mal-Partit lil nħaddan jien, li kiteb pubblikament dwar dan.

THE CHAIR:  Ejjew nibqgħu fuq il-kuntest.

ONOR. MICHAEL FALZON:  Il-kuntest trid tarah sħiħ għax il-ġudizzju fuqi ngħadda sħiħ!  Mr Chairman, poġġi lilek innifsek minfloki!  X’kien qed jistenna li nagħmel l-NAO?  Li nindaħal jien fil-valutazzjonijiet?  Qisni mmur għand kirurgu tal-qalb għal analiżi – għax għandi kundizzjoni tal-qalb u ma nafx kif ħlistha – u jekk dan jgħidli li għandi bżonn bypass, ngħidlu “le, għax jien politiku u m’għandix ikolli bypass!”.

THE CHAIR:  Hawnhekk nixtieq nistaqsi lill-Awditur Ġenerali, għax dan huwa punt importanti li jrid jiġi mwieġeb.  Fuq oħrajn ippruvajt nastjeni milli nagħmel cross debate, imma din hija xi ħaġa teknika fuq ir-rapport innifsu u naħseb li huwa only fair li ssir id-domanda dwar jekk l-Awditur Ġenerali, fir-rapport tiegħu, tkellimx ma’ dan il-perit u x’kienu l-issues relatati mal-valutazzjonijiet.  

Is-Sur Charles Deguara.

IS-SUR CHARLES DEGUARA (Awditur Ġenerali):  L-ewwel nett irrid ngħid li ili Awditur Ġenerali mit-30 ta’ Marzu, jiġifieri meta ħareġ dan ir-rapport ma kontx Awditur Ġenerali imma kont Deputat Awditur Ġenerali u kont parti mit-team li kien responsabbli minn dan ir-rapport.

Kif tistgħu tifhmu, ix-xogħol fl-uffiċċju tagħna mhuwiex wieħed faċli, u meta noħorġu call for applications, ma tantx insibu nies ħerqana biex jiġu jaħdmu magħna, għal raġunijiet ovvji.  Nixtieq nenfasizza l-punt li x-xogħol fl-uffiċċju tagħna huwa wieħed sensittiv ħafna, ħafna, ħafna, u kemm is-Sur Mifsud qabli, u issa jien, dejjem ngħidu lin-nies tagħna li jekk ma jkollhomx, mhux 100% evidenza, imma jekk jista’ jkun 150% evidenza, dwar xi ħaġa, ma jgħiduhiex.  Jien m’iniex qed ngħid li wieħed ma jistax jikritika x-xogħol tagħna, għax aħna m’għandniex infallibilità, u lanqas nista’ ngħid biex ma niddiskutuhx; niddiskutuh by all means għax anke aħna għandna x’nitgħallmu.  Aħna norganizzaw laqgħat bejnietna u niddiskutu r-rapporti tagħna u ngħidu li with hindsight “hemmhekk” stajna għamilna “hekk” u “hekk”.  By all means, ejjew niddiskutu u by all means ikkritikaw ir-rapport tagħna, imma nassigurakom li la kien hemm motivi politiċi u lanqas kien hemm aġenda moħbija. Lill-Onor. Falzon nixtieq inserraħlu moħħu li aħna ma kellniex għalfejn nagħmlu witch hunt politika.  Nassigurah li min-naħa tagħna, 100% li ma kienx hemm witch hunt politika.  Jekk jiġi ppruvat li għandna xi ħaġa ħażina, jien stess nerfa’ r-responsabilità tagħha, għax hekk għandha tkun il-maturità, però mhux b’dawn l-istatements.  Jien nista’ ngħid li meta fil-passat ġie attakkat b’ċertu mod l-uffiċċju tagħna, l-iżjed li bata kien l-uffiċċju tagħna stess għax l-aqwa nies validi telqu u kien hemm żmien meta l-uffiċċju spiċċa nofsu vojt.  M’iniex se npaċpaċ iżjed, imma nitlobkom tapprezzaw kemm hu delikat u sensittiv ix-xogħol tagħna.  

ONOR. MICHAEL FALZON:  Anke l-konsegwenzi tax-xogħol tiegħu!  U min jagħmel ċertu xogħol għandu jkun responsabbli għall-konsegwenzi li jista’ jġib ir-rapport tiegħu.

IS-SUR CHARLES DEGUARA:  Nifhem, u nassigurak li hekk nippruvaw inkunu, aktar u iktar fejn ikun hemm materja sensittiva bħal din.  

Rigward il-perit jien ma nistax nifhem għax aħna ltqajna mal-Perit Joe Spiteri – lanqas kont se nsemmi ismu – u għamilna session fit-tul sew, għandna chapter sħiħ fuqu u kkritikajna l-operat tiegħu sew.  At one stage jien stess ħassejt li konna pjuttost ebsin iż-żejjed fir-rapport tagħna.  Chapter 3 kollu jitkellem fuq ix-xogħol tal-Perit Spiteri u fuq l-evaluations tiegħu, u pparagunajnihom ukoll mal-valuations li saru fir-rapport tal-Internal Audit and Investigations Directorate (IAID) għax ħafna mix-xogħol tagħna bbażajnih ukoll fuq ix-xogħol tal-IAID.  Aħna kellna għad-dispożizzjoni tagħna r-rapport tal-IAID – li rrid ngħid huwa rapport tajjeb ħafna – u ċerti konklużjonijiet, ċerti findings u ċerti evaluations li wżaw huma, użajnihom aħna wkoll, biex ma nagħmlux xogħol doppju.  Jiġifieri anke r-rapport tal-IAID kien politikament motivat?  U anke l-konklużjoni tal-Avukat Ġenerali, meta qal li l-affarijiet, fl-opinjoni tiegħu, ma sarux sew, mhijiex valida?

ONOR. MICHAEL FALZON:  Ħalli niċċara ħalli ma nimmiżgwidawx.  L-Avukat Ġenerali tkellem fuq il-kwestjoni tal-valuri.  Dik qiegħda sub judice...  (Interruzzjonijiet)

THE CHAIR:  Ejjew ma nidħlux fiha; ngħidu li l-Avukat Ġenerali ġie kkonsultat biss fuq din.

ONOR. MICHAEL FALZON:  Huwa importanti li ngħid dan ħalli ma nimmiżgwidawx.  Sur Deguara, l-Avukat Ġenerali, u inti tgħallimni, intalab jagħti parir fuq il-kwestjoni tal-valutazzjonijiet biss.  Biss.  Huwa ntalab jagħti parir dwar il-kwestjoni tat-30%, jekk hux one-fourth undivided share jew le, u dik qiegħda sub judice.  Jien se ngħid biss – issa jien avukat u l-avukati ma naqblux bejnietna u alla ħares naqblu għax kieku nistgħu nżarmaw – li l-valutazzjonijiet, fit-92 permuta li saru s’issa...  Ejjew ma nigdbux hawn ġew!

IS-SUR CHARLES DEGUARA:  Fuqi qed tgħid?  Jekk qed tgħid fuqi, m’għandix għalfejn nigdeb!  Qatt ma gdibt f’karriera ta’ 36 sena!

ONOR. MICHAEL FALZON:  Sur Deguara, inti taf li jien għandi rispett enormi lejk.   Ejjew ngħidu l-affarijiet kif inhuma; m’iniex qed ngħid għalik, Sur Deguara, ħalli nserraħlek moħħok.  Il-valutazzjonijiet dejjem tqiesu li d-differenza bejn il-proprjetà –  Mr Chairman, inti tifhimni żgur għax kont Ministru responsabbli mill-artijiet – trid tkun within the 30% up or 30% down.  Issa jekk wieħed iħares lejn il-liġi nnifisha...  

THE CHAIR:  Ħu paċenzja, ħalli mmur punt lura, imbagħad jekk tħoss il-ħtieġa, nerġa’ nagħtik il-kelma.

ONOR. MICHAEL FALZON:  Jekk jogħġbok.

THE CHAIR:  Dan huwa punt li qiegħed sub judice u ma nixtieqx...

ONOR. MICHAEL FALZON:  M’iniex se nidħol fih jien.

THE CHAIR:  Agħtini ċans nagħmel statement, imbagħad jekk m’intix kuntent bih...

ONOR. MICHAEL FALZON:  Mhijiex kwestjoni ta’ iniex kuntent jew le, imma hija kwestjoni ta’ verità.

THE CHAIR:  Ir-rapport imkien ma jimplika – u jien ma kontx sejjer f’dik il-linja ta’ triq fid-domandi tiegħi – li inti, qua Segretarju Parlamentari fl-Uffiċċju tal-Prim Ministru, b’xi mod influwenzajt il-valutazzjonijiet.  Hemm domandi serji mill-Awditur Ġenerali dwar kif saru l-valutazzjonijiet, dwar l-ispeditezza li saru biha...

IS-SUR CHARLES DEGUARA:  Iżjed minn domandi, huwa statement.

THE CHAIR:  Qed nipprova nistrada l-laqgħa b’mod li ma niżvijjawx għax inkella nispiċċaw biex nagħmlu xi 20 seduta, u m’għandix ħsieb li mmorru f’toroq li ma jwasslu għal imkien.  Irrid inkun fair max-xhud biex inkunu preċiżi dwar x’inhuma r-responsabilitajiet ta’ ministru u x’inhuma r-responsabilitajiet li jridu jġorru l-uffiċjali.  Suppost il-PAC jieqaf fuq livell ta’ uffiċjali, għax fl-aħħar mill-aħħar l-uffiċjali tal-Gvern iġorru r-responsabilità ammistrattiva kollha. U jekk ikun hemm xi ħadd li jkun qed iħossu politikament magħfus minn uffiċjal li mhux suppost qed jagħfsu biex jagħmel xi ħaġa, suppost hemm il-mekkaniżmi kif dak jitkellem ma’ ta’ fuqu u ma jħallihiex issir.  Dik ukoll hija responsabilità li uffiċjal irid iġorr u ma jistax jitfagħha taħt it-tapit.  Allura qed nipprova nkun fair.  Ma nixtieqx nidħlu fuq il-kwestjoni tal-valutazzjonijiet, mhux għax ma nixtieqx niddiskuti l-perit.  Fir-realtà, dan ir-rapport huwa parti mill-aġenda li għandu dan il-Kumitat, imma aħna qbilna li llum m’aħniex se mmorru biex nevalwaw ir-rapport kollu u ntellgħu x-xhieda kollha tar-rapport kollu.  Qbilna li ma mmorrux f’dik it-triq imma nisimgħu lis-Sur Camilleri li għamel l-affidavit u r-risposta li għamilt int, Onor. Falzon.  Allura qed nipprova nillimita ruħi li ma mmorrux f’dik it-triq għax ma nħossx li inti personalment ġejt implikat fuq l-issues tal-valuations per sè.  Almenu jien hawnhekk ma rajtx li r-rapport qed jgħid li s-Segretarju Parlamentari fl-Uffiċċju tal-Prim Ministru kien influwenza b’xi mod il-valutazzjonijiet.  Jien ma rajthiex u m’iniex se nipprova mmur f’dik it-triq biex nara għamilthiex għax dik l-asserzjoni ma saritx.  Però l-Awditur Ġenerali kkritika b’mod aħrax il-proċess tal-valutazzjonijiet innifsu, u d-Dipartiment irid iġorrha dik ir-responsabilità, għax dik il-kritika, fl-opinjoni tiegħi, hi lejn l-uffiċjali tad-Dipartiment.  Issa jekk ġewx influwenzati minn Clint Scerri, forsi rridu naqblu li ntellgħu lil dan Clint Scerri ħalli naraw kif qabad u ddeċieda kif hu jista’ jassumi din it-tali responsabilità.  Preżenti hawnhekk hawn is-Segretarju Permanenti Ewlieni u rrid ngħid li hekk hemm xi tagħlima x’nistgħu nitgħallmu minn dan il-każ, din hija fejn huma l-boundaries ta’ x’jista’ jagħmel customer care officer f’konfront ta’ x’jintalab mid-direttur ġenerali, u mid-diretturi l-oħrajn.  Huwa tajjeb li jkun hemm dawn il-boundaries għax huma dawn li fl-aħħar mill-aħħar jipproteġu lill-politiku għax ir-responsabilità tas-segretarjat, fl-aħħar mill-aħħar, il-politiku jrid iġorrha.  Jien qed nappella biex ma naslux s’hemm għax ma naħsibx li hemm għalfejn; jekk trid tiċċaraha tista’, imma tippreġudikax il-pożizzjoni tal-kawża.  

ONOR. MICHAEL FALZON:  Ma tarax!  La tal-Gvern u lanqas ta’ ħadd.  Qed naqblu – biex ma noħorġux u nagħtu ideat żbaljati – li l-Avukat Ġenerali ġie kkonsultat biss fuq il-kwestjoni tal-valutazzjoni.    

Issa ssemmew żewġ issues, u l-ewwel hija in kwantu tat-30%.  Il-permuti kollha li saru s’issa dejjem ġew interpretati fit-30% up or down.  Jekk wieħed iħares verbatim lejn il-liġi, jista’ jasal għall-konklużjoni li wieħed ma setax jieħu iktar minn 30% tal-valur fi proprjetà.  That is one issue which is at stake.  M’iniex se nindaħal lill-qorti. Qed naqblu, Sur Deguara.  Qed tara kif qed naqblu!  Imma issa npoġġi domanda skjetta:  Jekk se niddubitaw din il-biċċa, l-ewwel biċċa legali…  

THE CHAIR:  Mhux aħjar ma tmurx f’dik it-triq u tħalli lill-Gvern jagħmel il-kawża?  

ONOR. MICHAEL FALZON:  Le, imma għalija huwa importanti li nagħmel il-punt għax jien qisni ġejt qed inġorr – u inti, Mr Chairman, tifhimni żgur – jew li b’xi mod għedt lil xi ħadd jagħmel xi ħaġa li hija ħażina, għax jekk mhux hekk allurra ma kellux għalfejn jinkiteb li seta’ kien hemm kollużjoni.  Dik hija issue waħda.  (Interruzzjonijiet)  Agħtini ċans nispiċċaha għax huwa importantissimu, legalment.  

It-tieni issue hija jekk meta qed nitkellmu fuq proprjetà aħniex qed nitkellmu bilfors fuq proprjetà sħiħa, jew jekk jistax ikolli drittijiet fi proprjetà.  Aħna qegħdin żewġ aħwa; jekk jien niret lill-missieri u għandu l-proprjetà – li ma kellux – jien għandi proprjetà. Issa jekk hux il-half undivided share jew the full share…  Allura fuq xi ħaġa li hawnhekk qegħdin naqblu dwarha – anzi inti stess, Mr Chairman, qed tgħidli biex ma’ nidħolx f’dik it-triq għax hija legali – tikkundanna lill-politiku?  Mela hemm żewġ issues legali u meta l-Onor. Jason Azzopardi qal li din tista’ tkun matassa legali, kien jaf x’inhu jgħid, għax irridu nattakkaw 92 permuta, jew xi ħadd irid jagħmilha, għax dak li hu ħażin f’din il-permuta għax kien hemm Michael Falzon, issa bir-rispett kollu, kemm-il permuta saret huma kollha ħżiena u nattakkawhom kollha, biex kull min għamel permuta mal-Gvern u qed jismagħni jkun jaf x’jien ngħid.  Għax iddubitajnih issa dan il-punt?  Mela kemm ilna nagħmlu permuti u dejjem morna fil-varjanza ta’ 30% – Mr Chairman, int kont Ministru u tgħallimni u taf x’jien ngħid –... 

THE CHAIR:  L-interpretazzjoni dejjem kienet 30% up or down.  

ONRO. MICHAEL FALZON:  Allura jekk dejjem kienet hekk, din id-darba qed noħolqu dubju?  U agħar minn hekk… 

THE CHAIR:  Naħseb li qed nidħlu f’territorju li m’għandniex nidħlu fih.  

ONOR. MICHAEL FALZON:  Imma għalija, Mr Chairman, huwa esssenzjali għax bl-istatements li fih dak ir-rapport, qisni għedt lil xi ħadd biex jagħmel xi ħaġa li mhijiex skont il-proċeduri jew mhijiex skont Chapter 88.  Dik dejjem kienet il-proċedura.  Jekk issa qegħdin niddubitawha, x’se nagħmlu bit-92 permuta l-oħra?  

THE CHAIR:  Onor. Falzon, biex inkunu ċari, id-domandi li saru fil-konfront tiegħek huma f’terminu ta’ x’kellek tagħmel qua Ministru; hemm affarijiet li m’għandux jagħmel ministru, però hemm affarijiet li għandu jagħmel.  Jiġifieri r-rapport tal-Awditur jitkellem fuq li l-ministru ma jistax jindaħal fil-proċess, però għandu jindaħal jekk jara li l-proċess mhux miexi tajjeb, mhux biex jiddetermina kif, imma biex jiddirezzjonah kif suppost irid jimxi.  Wieħed mill-punti prinċipali li tqajmu kien fuq il-ġudizzju dwar il-public purpose.  Jekk il-public purpose ikun ġie determinat minn ministru ieħor minħabba ħtieġa ta’ proġett ta’ natura nazzjonali, huwa faċli li tgħid għalfejn beda; għax hemm Ministru li talbu għal skop pubbliku.  Imma hawnhekk għandna kwestjoni fejn il-proċess ta’ dak li huwa l-public purpose, jidher li ma ġiex diskuss.  Dan huwa l-punt li għamel l-Awditur.  M’hemmx diskussjoni vera, hemm nota ta’ direttur li kiteb u qal li jaħseb li l-Gvern għandu bżonn proprjetà l-Belt.  Meta spjegaha qal li hu ħass li jekk il-Gvern ikollu one-fourth ta’ dik il-proprjetà jkun iktar diffiċli li jaqilgħuh minn dawk l-uffiċini.  L-Awditur jikkontesta din u jgħid li l-Gvern ma kellu qatt għalfejn jinkwieta għax kellu kuntratt sal-2028.  Imma ħalli nagħti l-benefiċċju tad-dubju li ngħid li kiteb dik in-nota.  Qua Segretarju Parlamentari li qed tiġi mitlub jekk tagħtix l-awtorizzazzjoni biex jibda l-proċess u allura qed terfagħha fuqek li jibda l-proċess – xi ħaġa, li taqbel miegħi mhijiex in-normalità –...  

ONOR. MICHAEL FALZON:  Ġieli saret.

THE CHAIR:  Iva, imma ma saritx b’xi frekwenza, però lanqas se nidħol fiha.  Jien qed nistaqsi:  Il-fatt li din bdiet b’tali mod, ma taħsibx li fuqek kienet tpoġġi onus ta’ responsabilità milli sempliċement tgħidlu “all right, basta timxi bil-proċess tas-soltu”?  Dan meta t-talba nnifisha ma bdietx mill-Gvern u lanqas minnek.  Fil-fatt, fl-ewwel darba inti kulma għamilt kien li tlabt għall-valutazzjonijiet – dan il-punt għamiltu l-aħħar darba u jien s’hemmhekk fhimt u għedt li s-Segretarju Parlamentari, qabel jieħu d-deċiżjoni jsirx l-esproprju, ried jara x’tiswa – imbagħad fit-tieni darba, tajt l-approvazzjoni biex imexxu bl-esproprju nnifsu.  Mela sal-ewwel darba fhimt li bħala Segretarju Parlamentari kont qed tgħid li qed taqbel mad-Direttur Ġenerali li jista’ jkollna public purpose jekk nieħdu dik il-one-fourth għax tkun qed tipproteġi lill-Gvern, però tlabt il-valutations.  Jidher li mbagħad – u dan huwa l-punt li tqajjem mill-Awditur – li ma saritx il-valutazzjoni tal-veru value for money.  Jiġifieri filwaqt li jista’ jkun hemm għan li ngħid tajjeb li nixtri, irrid nara jekk hux at any cost.  Il-BICC bilfors irid joqgħod fi proprjetà li se nixtriha bi €3.6 miljun, kieku kelli nixtriha kollha?  Dawn bilfors iridu jkunu l-Belt?  Għal żmien twil dawn kienu fil-main road tal-Mosta.  Għaliex marru l-Belt?  X’inhi l-esiġenza li marru l-Belt?  Setgħu marru xi mkien ieħor u l-Gvern kien iħallas kirja ta’ ma nafx kemm fis-sena jew jixtri proprjetà b’valur ħafna inqas?  Għaliex bilfors kellna nixtru kwart ta’ din il-proprjetà?  Hemmhekk int kellek tagħmel ġudizzju.  Jiġifieri meta ġiet t-tieni Minuta u qalulek li tiswa “daqshekk”, fir-realtà ma saritx rakkmandazzjoni tinxtarax jew le, imma ntlabt gwida.  U inti hemmhekk ħadt id-deċiżjoni li jsir l-esproprju.  Ma ħassejtx li meta tikkonsidra l-valur li kien qed jintalab u li partijiet oħra ma kenux qed jiġu approached, forsi – u m’iniex qed ngħid li kien hemm intenzjoni ħażina – kellha ssir id-domanda:  “Mhux aħjar noqogħdu attenti għax dan il-proċess mhux il-Gvern bdih imma nbeda fuq talba ta’ persuna li trid tbigħ?”.  

ONOR. MICHAEL FALZON:  Mr Chairman, din id-domanda diġà għamiltha u jien diġà rrispondejtha.  Ħalli nikkwota verbatim l-ewwel Minuta tiegħi wara li saret ir-rakkmandazzjoni...  Infakkar li meta s-Sur Camilleri kien mistoqsi minn dan il-Kumitat kif jagħmlu l-Minuti s-soltu, ikkonferma li dawn huma Minuti standard.  Int żgur tikkonferma dan għax min jaf kemm iffirmajt minnhom.  Jiġifieri jien ma kellix xi Minuta li qatt ma saret bħalha.  Ħadd m’għamilli xi Minuta ad hoc għal dan il-każ imma kienu  standard.  L-ewwel Minuta tiegħi tgħid hekk:  

“Proceed to prepare the required valutations.  Please follow stipulated policies and regulations.”.  

It-tieni Minuta li ktibt kienet tgħid hekk:  

“Provided that the said exchange falls within the appropriate legal parameters please proceed accordingly”.  

Żidt ngħid ukoll li:  

“All tax, stamp duties etc. are to be deducted up front thus ensuring that actual funds to be paid out are to be kept to the barest minimum.”.  

Jiġifieri, nerġa’ ngħid, li jien mhux biss insistejt li nimxu mal-liġi imma li wkoll nimxu mal-proċeduri, mal-prassi stabbilita, u naraw li joħroġ l-inqas il-Gvern.  Fuq il-valutazzjonijiet, Mr Chairman, diġà rrispondejt u qbilna; tistaqsinix.  Jekk dan il-Kumitat irid ikun jaf xi ħaġa fuq il-valutazzjonijiet...  (Interruzzjonijiet)  Mhux jien irrid narah.  

THE CHAIR:  Imma bir-rispett kollu, stajt irrifjutajt.  Stajt għedt:  Do not proceed because it’s too expensive.  Mhux l-ewwel darba li saret din.  

ONOR. MICHAEL FALZON:  Jien m’iniex qed ngħid li mhux l-ewwel darba li saret.  

THE CHAIR:  Bħala Segretarju Parlamentari stajt tgħid:  At that price it’s too expensive, ma rridx nixtriha.  U lill-BICC tgħidilhom li wara l-2028 jista’ jkun li ma jibqgħux hemmhekk.  

ONOR. MICHAEL FALZON:  Jiġifieri l-politiku jmeri l-valutazzjonijiet tal-perit!  

THE CHAIR:  Le, mhux il-valutazzjonijiet.  

ONOR. MICHAEL FALZON:  Kieku kkruċifissat qiegħed rasi ‘l isfel!  Agħar minn San Pietru!  

THE CHAIR:  Agħtini ċans nispjega.  Jien m’iniex qed ngħidlek li kellek tmeri.  Inti għandek stat ta’ fatt: Se jiswa “daqshekk” biex tixtri “din” it-tazza.  Imma inti f’isem il-poplu trid tiddeċiedi jekk “din” it-tazza tridx tixtriha b’”dak” il-prezz!  Ma tistax tgħidli li għax il-perit qallek li “din” it-tazza tiswa €1 miljun ridt tixtriha bilfors!  Inti, bħala Ministru, trid tiddeċiedi.  

L-Onor. Mangion.  

ONOR. CHARLES MANGION:  Mr Chairman, on a point of order.  Aħna qegħdin ngħidu jekk ministru għandux jeżerċita ċertu ġudizzju.  Jien nammetti li għandu jeżerċita ċertu ġudizzju, però nistaqsi:  Kemm-il ministru f’dawn l-aħħar 20 sena, meta ġie ppreżentat b’valutazzjoni minn persuna li hija espert, għamel mistoqsija dwar dik il-valutazzjoni, jew inkella qabadx u aċċettaha?  

THE CHAIR:  Jien għamiltha kemm-il darba.  Morru araw il-files u taraw kemm-il darba għamiltha. Ma fiha xejn ħażin.  

ONOR. CHARLES MANGION:  Ħu paċenzja, l-asserzzjoni tiegħek għamiltha.  Fil-kas nieqfu hawn, nagħmlu mistoqsija parlamentari u nkunu nafu kemm-il waħda kien hemm.  

THE CHAIR:  Għamilha!  

ONOR. CHARLES MANGION:  Is-Sur Camilleri kemm-il darba qal hawnhekk li l-perit għamel kemm-il valutazzjoni u qatt, min-naħa tad-Dipartiment – issa jekk tinkludix il-ministru mad-dipartiment is another thing – li kkontesta l-valutazzjonijiet.  

THE CHAIR:  Però jien ma tlabtux jikkontesta l-valutaion.  Jiena għedt li jekk lilu tawh dik il-valutation, hu ried jara jekk riedx jixtriha b’dak il-prezz.  

ONOR. CHARLES MANGION:  Qed nifhmek.  

THE CHAIR:  Ma jfissirx li ried jixtriha bilfors.  Imbagħad kwart ta’ proprjetà!  

ONOR. CHARLES MANGION:  Iva, imma li tgħid li dan missu staqsa xorta it’s a subjective opinion għax wieħed jista’ jitlob prezz għal proprjetà l-Belt u ma jsibx min irid jixtri, imbagħad l-għada – u dan nista’ ngħidu mill-professjoni tiegħi – jiżdied il-prezz li kien qed jintalab b’50% u ssib persuna li tkun lesta li tixtriha.  Tista’ tkun fejn tkun; il-Belt, Tas-Sliema, skont il-lokalità.  Hawnhekk qegħdin nidħlu fuq ir-responsabilità politika.  Inti tkun f’pożizzjoni delikata meta quddiemek ikollok stima ta’ perit...

ONOR. MICHAEL FALZON:  You’re damned if you do and damned if you don’t!  

ONOR. CHARLES MANGION:  ....li għandu history li jagħmel valutazzjonijiet tajbin eċċ, u fl-istess waqt ngħidu li l-valutazzjoni hija baxxa jew għolja.  Għandi dritt nagħmilha, però dik id-deċiżjoni għandha l-implikazzjonijiet tagħha għax jekk nerġgħu inqabbdu lil perit ieħor sabiex jagħmel valutazzjoni oħra u din il-valutazzjoni tiġi iktar għolja u naċċettaha, se jkun hemm min jistaqsini għalfejn m’aċċettajtx il-valutazzjoni l-baxxa.  Mela dejjem se taqlagħha!  Jien naħseb li rridu naraw huwa għalfejn isiru l-valutazzjonijiet.  Dawn isiru biex jien, li rrid nieħu d-deċiżjoni, ikolli fuq min nistrieħ meta nagħmel il-ġudizzju għax inkella ma nitlobx valutazzjoni;  noqgħod ninnegozja u nagħmel horse trading!  

THE CHAIR:  Onor. Mangion, jien li għedt hu li l-ministru ma kienx obbligat li jagħmilha u seta’ qal…

ONOR. CHARLES MANGION:  Mela m’għandux ir-responsabilità…?  

THE CHAIR:  Agħtini ftit ċans.  Id-domanda tiegħi ma kenitx whether he questioned the valuations.  Nerġa’ ngħid li ma kellux obbligu li he questions the valuations għalkemm ma jfissirx illi kieku fil-kuxjenza tiegħu ħass li huma għoljin ħafna ma setax mar lura u qalilhom li qed jarahom għoljin u jistaqsihom jekk humiex żguri fuqhom.  Ma kien jagħmel xejn ħażin kieku għamel hekk, però ma kellux l-obbligu li bilfors jagħmel hekk.

ONOR. CHARLES MANGION:  Allura issa se nibdew indaħħlu l-kuxjenza?  Il-kuxjenza ta’ min tiġġebbed u ta’ min ma tiġġebbidx!

THE CHAIR:  Onor. Mangion, qed nipprova nkun korrett u ċar kemm jista’ jkun.  I’m not questioning jekk marx lura għand il-perit u qallu li hu kien qed jaħseb li kienu għoljin.  Ejja ngħid li hu ħass li kien l-prezz li ntalab fuq dik il-proprjetà kien raġonevoli.  

ONOR. MICHAEL FALZON:  Le, jien ma ħassejt xejn fuq il-prezz.  (Interruzzjonijiet)  Mr Chairman, ħu paċenzja.  Jien ma ħassejt xejn fuq il-prezz għax jien ma nindaħalx fuq il-prezz.  Mela għalfejn għandi s-Servizz Pubbliku?  Għalfejn għandi perit espert?  Jien nindaħal fuq il-prezz?!  
THE CHAIR:  Onor. Falzon, m’iniex qed ngħidlek biex tindaħal fuq il-prezz, imma xi ħadd fil-Gvern irid jagħmel ġudizzju jekk tinxtarax…

ONOR. MICHAEL FALZON:  Għamlitu l-media.  Mhux il-media għamlitu?  We follow the media!  

THE CHAIR:  Dan huwa punt li joħroġ mir-rapport tal-Awditur Ġenerali in terms of good governance.  

ONOR. MICHAEL FALZON:  We follow the media!  

THE CHAIR:  Le, mhux we follow the media għax ir-rapport ħareġ qabel il-media.  (Interruzzjonijiet)  Onor. Mangion, jimporta nagħmel il-kumment għax naħseb li qed immorru at a tangent għalxejn?  Nerġa’ ngħid li the question is not the valuations.  Meta l-politiku, hu min hu, marru fuqu u qalulu li l-proprjetà biex tixtriha tiswa €3.6 miljun...  The point raised by the Auditor General on the issue of value for money huwa li meta l-ministru, jew min kellu jiddeċiedi jekk l-esproprjazzjoni ssirx – u ħareġ ċar li t-talba għall-esproprjazzjoni trid issir bilfors mill-politiku u f’dan il-każ il-politiku kellu jkun bilfors l-Onor.…  

ONOR. MICHAEL FALZON:  Mr Chairman, mhux bilfors fuq kull esproprju jkun responsabbli l-politiku?!  U fuq il-parir tas-Servizz Pubbliku.  

THE CHAIR:  Mhux għalhekk!  Il-parir tas-Servizz Pubbliku, fl-aħħar Minuta kien ċar:  Dawn jiswew “daqshekk” kindly indicate the way forward.  Dan għaliex, kif spjega s-Sur Camilleri l-aħħar darba, hu ma setax jgħidlu li kien se jibqa’ jżomm il-parir tiegħu li jixtri meta jħares lejn dawn il-valutazzjonijiet.  Hu qal li at those valuations hu għaddiha lura lill-Ministru biex jgħidlu x’jagħmel, jekk hu jridx jixtriha at that value, yes or no.  U allura d-domanda tiegħi hija sempliċi:  Meta int, Onor. Falzon, ġejt affrontat b’talba għall-esproprju ta’ kwart ta’ proprjetà at that value, fil-ġudizzju tiegħek xorta kienet issostni l-public purpose?  Jiġifieri l-public purpose huwa at any value?  Kieku l-perit qal li din il-kwart ta’ proprjetà tiswa €100 miljun, jiġifieri qed ngħidu hawnhekk li l-Gvern kien jixtri proprjetà ta’ €100 miljun għax hekk qal il-perit?  Mhux ovvju li le?!  Xi ħadd irid jagħmel ġudizzju u jgħid li €100 miljun is too expensive.  U dan huwa l-punt li qajjem l-Awditur.  

ONOR. MICHAEL FALZON:  Mr Chairman, nista’ naqra verbatim?  

THE CHAIR:  Aqra verbatim.  

ONOR. MICHAEL FALZON:  L-ewwel Minuta tgħid:  

“I think that in principle it would be wise to consider this transaction, considering that this property is in Valletta, and in future could also be utilised for other purposes (such as a Ministry or a museum), while the government property being requested is agricultural land.”.  

Fit-tieni Minuta jindika liema huma:  

“The total value of these properties is €673,610. This value falls within the 30% limit contemplated in Chapter 88. You may wish to direct way forward.”.  

Dan ħalef bil-ġurament hawnhekk, quddiemkom il-ġimgħa li għaddiet, li l-Minuti dejjem isiru b’dan il-mod.  Allura nerġa’ nistaqsi:  Kif fit-92 permuta li saru ħadd qatt ma ddubita u issa qed nippretendu li jien kelli niddubita l-valutazzjonijiet tal-Professur.…  (Interruzzjonijiet)  Mela x’qed nagħmlu?!  

THE CHAIR:  Onor. Falzon, mhuwiex fair għax id-domanda tiegħi m’għandhiex x’taqsam…

ONOR. MICHAEL FALZON:  Mhux fair miegħi!  

THE CHAIR:  Le, m’iniex qed inkun unfair miegħek.  

ONOR. MICHAEL FALZON:  Mhux inti.
THE CHAIR:  Id-domanda tiegħi hija ċara.  Kellna sitwazzjoni ta’ eċċezzjoni fejn proprjetà li l-Gvern...

ONOR. MICHAEL FALZON:  Mhijiex eċċezzjoni.  Kien hemm bħalha.  

THE CHAIR:  Iva, hija eċċezzjoni għax mhux il-Gvern kien qed ifittex li jixtriha, imma ġie s-Sur Gaffarena u qallek li jrid ibigħhielek.  

ONOR. MICHAEL FALZON:  U ġiet handled mis-Servizz Pubbliku.  

THE CHAIR:  Inti, lis-Servizz Pubbliku għedtu to handle it skont il-proċedura.  Imma meta mbagħad ġiet għandek with a valuation, int kellek tagħmel ġudizzju u tistaqsi jekk intix lest tixtri mingħand is-Sur Gaffarena kwart ta’ proprjetà bil-prezz ta’  €900,000.  The question of public purpose li qajjem l-Awditur kien proprju dan il-punt:  Public purpose at any value?  The answer is obviously no.  Kieku talabni €100 miljun żgur…

ONOR. MICHAEL FALZON:  Mhux ovvju!  

THE CHAIR:  Jekk hu ovvju għalhekk trid tirrispondi għad-domanda ta’ jekk kienx…

ONOR. MICHAEL FALZON:  Mr Chairman, se nirrispondik point blank.  Bħala politiku, Michael Falzon m’għandu l-ebda pretenzjoni li tant nifhem f’kollox li tiġi xi ħaġa rrikkmandata għal darba, darbtejn, tlieta fil-Minuti, u li nindaħal lil perit li jgħallem il-valutazzjonijiet.  U tiġi tistaqsini jekk qattx stajt nimmaġina li nara jekk hijiex għolja jew le!  Għandi valutazzjoni!  

THE CHAIR:  Jekk ridtx tixtriha jew le, mhux jekk hijiex għolja jew le.  

ONOR. MICHAEL FALZON:  Jekk is-Servizz Pubbliku qed jgħidlek li tista’ tużaha bħala mużew, tista’ tużaha bħala ministeru…

THE CHAIR:  Qed nitkellmu fuq kwart ta’ proprjetà.  Jekk ridt tużaha għal daqstant affarijiet għaliex ma ħarġitx expropriation għal fuq kulħadd?  Għaliex biss għall-ewwel parti li ġie jitlob hu stess is-Sur Gaffarena, imbagħad…?  (Interruzzjonijiet)  Fir-rapport ukoll ħareġ li kienet eċċezzjoni li nixtru kwart ta’ proprjetà u ż-żewġ eċċezzjonijiet l-oħra kienu bil-maqlub!  Jiġifieri l-Gvern kellu l-aħħar kwart u xtrah u dan kien l-ewwel kwart.  

ONOR. MICHAEL FALZON:  Mr Chairman, kien hemm ħafna eċċezzjonijiet.  Tant kien hemm  eċċezzjonijiet…  

ONOR. OWEN BONNICI (Ministru għall-Ġustizzja, Kultura u Gvern Lokali):  Mr Chairman, kieku l-Onor. Falzon qabad u qam filgħodu u aġixxa minn jeddu, kont ngħidlek li għandek raġun, imma rajna li kien hemm senior public servant – u tela’ jixhed hawnhekk – li tah il-parir li fil-fehma tiegħu jagħmel sens li ssir esproprjazzjoni ta’ parti minn dak il-palazz.  U l-Onor. Falzon mexa abbażi ta’ dak il-parir.  

THE CHAIR:  Allura nistaqsi lill-Awditur Ġenerali biex jelabora jekk fiċ-ċirkostanzi huwiex qed ibiddel l-opinjoni tiegħu ta’ kif suppost jiġi determinat public purpose u d-deċiżjoni finali jekk tinxtarax proprjetà.  

ONOR. MICHAEL FALZON:  L-issue hija jekk id-deċiżjoni hijiex tal-politiku.  

THE CHAIR:  Huwa fatt konstatat li politiku jrid jiddeċiedi li ssir esproprjazzjoni.

ONOR. MICHAEL FALZON:  Kollox sew, imma d-domanda hija min jiddeċiedi hekk huwiex public purpose.  

THE CHAIR:  Il-politiku jiddeċiedi jekk huwiex public purpose.  

ONOR. MICHAEL FALZON:  Ukoll!  F’tal-Cafè Premier qalu li sar ħażin għax intbagħtet email!  

THE CHAIR:  Proprju għalhekk intqal hekk għax l-email kienet fuq valuation.  

ONOR. MICHAEL FALZON:  Le, f’ta’ Cafè Premier id-domanda kienet anke jekk huwiex public purpose jew le.  Kieku ddeċidejt jien il-public purpose kien ikollna rapport mod ieħor.   
THE CHAIR:  L-Awditur Ġenerali.  

IS-SUR CHARLES  DEGUARA:  Naħseb li dan huwa punt interessanti ħafna; essenzjalment qegħdin nitkellmu fuq il-working relationship bejn l-eżekuttiv u l-politiku.  Issa jiena bniedem li għaddejt iżjed min-nofs ħajti fis-Servizz Pubbliku, is-Servizz Pubbliku nħobbu ħafna u ma nixtieqx li nikkummenta fuq dan il-każ speċifiku, imma se nikkummenta b’mod ġenerali.  Jien ma naħsibx li rakkmandazzjoni lil ministru għandha tkun ta’ dan it-tip.  U qed ngħid dan sinċerament.  Aħna, of the old school, kienu jgħallmuna li meta qed tikteb rakkmandazzjoni lil ministru għandu jkun hemm jekk inti taqbilx magħha jew le, u jekk tħossx li hija fair and reasonable.  Ma naħsibx illi jekk inti senior public servant – u qed nitkellem b’mod ġenerali, mhux fuq dan il-każ biss –  u qed tikteb lill-political master tiegħek għandek tgħidlu li hawn “dan” il-każ, għidli x’nagħmel.  Almenu lilna, li aħna of the old school, mhux hekk għallmuna.  

ONOR. CHARLES MANGION:  Dan huwa punt interessanti ħafna.  Jien dejjem għedt li għandi rispett kbir lejn l-istituzzjoni  tal-Awditur, u dan nibqa’ nsostnih.  Illum donnu qegħdin ngħidu, jekk fhimtek sew, li l-mod li bih saret ir-rakkmandazzjoni lill-politiku – lanqas se nsemmi isem – min-naħa tal-public servant, leaves a lot to be desired.  Allura l-politiku li jistrieħ fuq il-public servant meta jieħu d-deċiżjoni tiegħu, jista’ jkun il-fatt li he didn’t question x’bagħatlu u xi rrikkmandalu l-public servant la it seemed that it was within the normal practice aċċettabbli anke fi preċedenti oħrajn u allura mexa fuqha, tisposta ftit l-kwestjoni mid-direzzjoni li kienet qed tieħu.  

IS-SUR CHARLES DEGUARA:  Imma l-politiku should question lill-public servant ukoll.  Nerġa’ ngħid li m’iniex qed nirriferi għal dan il-każ partikolari.

ONOR. CHARLES MANGION:  Irridu naraw min irid iġorr ir-responsabilità għax lili,  id-division tar-responsabilità tinkwetani.  Fl-aħħar mill-aħħar, fl-1997 jien ħadt deċiżjoni fuq rakkmandazzjoni żbaljata.  Allura huwa importanti ħafna li dan joħroġ ħalli almenu everybody shoulders his fair share of responsibility.  U jien nixtieq ftit kjarifika fuq xi ħaġa li hemm miktuba fir-rapport.  Fl-executive summary tar-rapport hemm sentenza fejn tissemma l-kollużjoni, li lili tinkwetani, u tgħid hekk:  

“The NAO’s main concern relating to the ethical conduct of officials involved in these expropriations relates to the collusion noted between the GPD and Gaffarena, secretly cooperating to the detriment of the other co-owners.”.  

Kollox sew, imma allura l-NAO kien qed iħares l-interessi tal-Gvern jew tal-co-owners privati?  Għaliex daħlet din is-sentenza?  Minn dak li ntqal il-ġimgħa l-oħra, il-kollużjoni donnha kienet pinned fuq il-fatt li kien hemm disclosure tal-informazzjoni.  Qal li l-informazzjoni li jidher li kellu minn qabel Gaffarena kienet tikkostitwixxi kollużjoni.  Issa d-definizzjoni ta’ kollużjoni hija iktar...  

ONOR. MICHAEL FALZON:  Se mai insider dealing.  

ONOR. CHARLES MANGION:  Huwa insider dealing mhux kollużjoni.  Imma jien qed nistaqsi għalfejn qed ngħidu li kien hemm kollużjoni to the detriment of the co-owners private.  Jien naħseb li xogħol l-NAO huwa li jħares l-interessi tal-Gvern.  Allura għalfejn ġie featured l-interess privat?  Ma jidhirlix li qatt kien hemm rapport fejn ġie featured l-interess privat fir-rapport tal-Awditur.  

IS-SUR CHARLES DEGUARA:  Mingħajr dubju, l-interess primarju u esklussiv ta’ rapport tal-Awditur – u mhux dan biss imma kull wieħed li jsir – huwa fl-interess tal-governanza.  Jiena dejjem għedt li l-iskop primarju tax-xogħol tagħna mhuwiex biex nippuntaw subgħajna imma huwa biex l-affarijiet jitranġaw sabiex finalment is-servizz pubbliku, li aħna lkoll madwar din il-mejda tant inħobbu, jibqa’ jitjieb.  Il-kelma “collusion” mhux neċessarjament timplika affarijiet illegali imma tista’ tirriferi għal  secret agreement; dik hija d-definizzjoni li jagħti d-dizzjunarju.  U f’paġna 82 tar-rapport tagħna, aħna qegħdin ngħidu ċar li:  
“...with this expropriation being a case of senior officials and Gaffarena secretly cooperating to the detriment of the other co-owners.”.  

IS-SUR KEITH MERCIECA (Head of Investigations, NAO):  Onor. Mangion, f’paġna 15 tar-rapport – biex nirrispondik għalfejn iffukajna fuq dak l-aspett – hemm it-terms of reference li, fost l-oħrajn, jgħidu li: 

“it was normal practice for the GPD to expropriate property in a piecemeal process as in the case of 36 Old Mint Street; 

it made sense for Government to expropriate the property fragmentarily, possibly incurring additional and unwarranted costs;”.  

Dawn huma punti li kellna nħarsu lejhom skont it-terms of reference kif set mill-PAC, u aħna għalhekk ħarisna lejhom.  

ONOR. CHARLES MANGION:  Iva, imma jien kont nifhem kieku fir-rapport intqal li l-fatt li ma nnegozjax as a whole ma’ kulħadd, huwa ta’ preġudizzju għall-Gvern, imma mhux li tgħidli li dak li għamel huwa ta’ preġudizzju għall-co-owners.  Mela aħna hawnhekk qegħdin avukati tal-co-owners?  

IS-SUR CHARLES DEGUARA:  Imma b’mod sekondarju.  

ONOR. CHARLES MANGION:  Jien nifhimhom differenti l-affarijiet.  

IS-SUR CHARLES DEGUARA:  The first undivided part kien xtraha, jekk m’iniex sejjer żball, fl-2007 jew l-2008.  

ONOR. CHARLES MANGION:  Veru li x-xogħol sar piecemeal imma l-argument hu illi kieku ntqal li l-fatt li ma nnegozjax mal-co-owners kollha huwa ta’ dettriment għall-Gvern, kont nifhimha imma mhux li jintqal li dan huwa ta’ dettriment għall-co-owners. Jista’ jkun ukoll, imma hawnhekk m’aħniex qed niddefendu lilhom.  
IS-SUR CHARLES DEGUARA:  Skużani, Onor. Mangion, għax forsi ma ħariġx ċar.  Aħna qegħdin ngħidu hekk għax at the end of the day ir-riżultat ta’ din l-istorja kien li  l-Gvern xtara two undivided parts, nefaq €1.6 miljun, u ġie għandu ħafna u m’għandu xejn.  Jiġifieri aħna qed ngħidu li kien jaqbel għall-Gvern kieku ftiehem mal-co-owners għax kieku għandu proprjetà sħiħa li jista’ jużaha kif irid.  

ONOR. OWEN BONNICI:  Qed nifhem l-argument tiegħek, imma allura għax ikollok hekk, hija kollużjoni?  

IS-SUR CHARLES DEGUARA:  Hemm sitt raġunijiet għalfejn intqal hekk.  

ONOR. CHARLES MANGION:  Il-kelma “collusion” hija kerha.  

ONOR. OWEN BONNICI:  Imma għax iċ-ċirkostanzi huma dawn li huma, jiġifieri kien hemm “kollużjoni”?!  

IS-SUR CHARLES DEGUARA:  Aħna nemmnu li kien hemm tip ta’ ftehim u kien jidher ċar…

ONOR. CHARLES MANGION:  Kieku tgħidli misleading advice naċċettaha.  

IS-SUR CHARLES DEGUARA:  ...li bejn il-GDP u Gaffarena kien hemm xi tip ta’ ftehim.  Tant hu veru li anke kif kien daħħal proprjetà mill-ewwel…

ONOR. OWEN BONNICI:  Sur Awditur, intom dħaltu fuq jekk kienx hemm kollużjoni bejn min għamel il-valuations, jiġifieri l-perit, u s-Sur Gaffarena?  

IS-SUR CHARLES DEGUARA:  Semmejna b’mod ċar li ma qbilniex mal-mod kif saru l-valuations għax il-proprjetà li esproprja l-Gvern ġiet overstated u l-proprjetà li ta l-Gvern bi tpartit, ġiet under estimated.  

IS-SUR KEITH MERCIECA:  Onor. Bonnici, biex nirrispondik forsi b’iktar preċiżjoni.  Il-Perit Spiteri… 

ONOR. OWEN BONNICI:  Qed ngħid hekk għax jekk tgħid “collusion” dak li jkun se jaħseb fil-politiku mill-ewwel u “collusion” timplika diversi persuni.  

IS-SUR KEITH MERCIECA:  Onor. Bonnici, din il-mistoqsija li qed tagħmel inti għamilniha lill-perit inkarigat mill-valuations u hu ċaħad, kif ċaħad kulħadd, li qatt kellu kuntatt mas-Sur Gaffarena.  

ONOR. OWEN BONNICI:  Mill-informazzjoni tagħkom kien hemm investigazzjonijiet oħrajn fuq valuations ta’ Dr. Spiteri?  

IS-SUR CHARLES DEGUARA:  Dażgur.  Aħna wżajna…

ONOR. OWEN BONNICI:  Ma nafx jekk fhimtnix.  Jien qed nistaqsi jekk kienx hemm każijiet oħra fejn l-NAO investiga valuations ta’ Dr. Spiteri, direttament jew indirettament.  

IS-SUR CHARLES DEGUARA:  Ma naħsibx.  

IS-SUR KEITH MERCIECA:  Hemm każ ieħor li għaddej bħalissa.  

IS-SUR CHARLES DEGUARA:  Dak għadu ma ġiex ippubblikat.  

ONOR. OWEN BONNICI:  U meta taħseb li jkun hemm…  

IS-SUR KEITH MERCIECA:  Ir-rapport qegħdin naħdmu fuqu bħalissa, jiġifieri ma nistax ngħidlek id-data bl-eżatt.  

THE CHAIR:  Għamiltu konklużjoni sempliċi ta’ kollużjoni u kulħadd madwar din il-mejda qed jipprova jinterpreta x’ridtu tifhmu bil-kelma “kollużjoni”.  

IS-SUR CHARLES DEGUARA:  Qiegħda interpretata fir-rapport, m’hemmx bżonn…

ONOR. OWEN BONNICI:  Imma kollużjoni min ma’ min u fuq xiex!  

THE CHAIR:  Agħtuni ċans nagħmel id-domanda mbagħad tista’ ssir ir-risposta b’mod ampju.  Għaliex wasaltu għall-konklużjoni li kien hemm kollużjoni, x’kienu l-punti li wasslu biex għamiltu dik il-konklużjoni, u bejn min?  

IS-SUR CHARLES DEGUARA:  Qegħdin f’paġni 82 u 83, 5.2.14.  

ONOR. OWEN BONNICI:  Id-domanda tal-Onor. Fenech kienet differenti.  Id-domanda tiegħi hi:  Min għamel kollużjoni ma’ min?  Qed nistaqsi dan biex min qed jismagħna jkun jaf.  

IS-SUR CHARLES DEGUARA:  Id-diretturi u finalment l-approvazzjoni tal-Onor. Falzon.  Tista’ ma taqbilx miegħu, imma r-rapport tagħna dan jgħidu ċar. 

ONOR. MICHAEL FALZON:  Imma d-domanda hija bejn min saret kollużjoni – issa qegħdin tgħidu li kienet bejn Gaffarena u l-GPD – u fuq xiex.  Jiġifieri kull min jiffirma esproprju qiegħed f’kollużjoni?  

IS-SUR CHARLES DEGUARA:  Le, m’aħniex qed ngħidu hekk.  

ONOR. OWEN BONNICI:  Jiġifieri jekk iġibuli fuq il-mejda file u jiena napprovah ifisser li qiegħed f’kollużjoni?  

IS-SUR CHARLES DEGUARA:  M’iniex qed ngħid hekk.  

ONOR. MICHAEL FALZON:  Jiġifieri l-kollużjoni qed tgħidu li hija bejn il-perit…  

THE CHAIR:   Suppost ix-xhud ma jagħmilx domandi imma kummenti.  

ONOR. MICHAEL FALZON:  Imma dan huwa punt kruċjali għax jekk ir-rapport qed jgħid li l-collusion tidher li saret jew saret – u l-kelma “collusion” hija ħażina imma ejjew nibqgħu nużaw dik il-kelma – bejn Gaffarena u l-perit jew bejn il-perit u l-GPD jew bejniethom it-tlieta, allura kif tispjega li tgħid “readily facilitated by the Parliamentary Secretary” għax niffirma, kif għadu kif qal issa s-Sur Deguara, l-esproprju?  
THE CHAIR:  Jekk tirrispondu għad-domanda li għamilt jien allura wieħed ikun jista’ jinftiehem fuq xiex qed jitkellem.  L-NAO għamel il-konklużjoni li kien hemm kollużjoni bejn id-DEM, id-DG u l-PS OPM.  

ONOR. MICHAEL FALZON:  Le, ma qalx hekk.  Qal Gaffarena.  

THE CHAIR:  Le, ir-rapport hekk jgħid.  Nerġgħu mmorru għal…

ONOR. MICHAEL FALZON:  F’paragrafu 82.2.5 qalu mod, imbagħad fl-aħħar hemm mod ieħor.  

ONOR. OWEN BONNICI:  Nista’ nagħmel domanda skjetta?  Sur Deguara, minn dak li intom ktibtu, kien hemm kollużjoni bejn l-Onor. Falzon u Marco Gaffarena jew il-perit?  Għax iddur, iddur dik hi l-istorja.  Jew għax inzerta li l-liġi tgħajjat il-Parliamentary Secretary biex jiffirma?  

IS-SUR CHARLES DEGUARA:  L-opinjoni tagħna hija li din il-persuna ġiet bl-offerta li jixtieq ibigħ lill-Gvern one-fourth undivided part ta’ proprjetà.  Finalment ħa dak li xtaq; ħa the first quarter undivided part u ħa s-second quarter undivided part u l-proċess waqaf hemm.  Jiġifieri s’issa l-Gvern nefaq €1.6 miljun u għadu b’nofs proprjetà.   

ONOR. MICHAEL FALZON:  Missna komplejna l-proċess!  Inkomplu l-proċess meta għal sitt xhur il-gazzetti…  Hawnhekk qed niġġennu?  X’aħna nagħmlu?  X’ridtuni nagħmel għal li jista’ jkun?  Ridtuni nagħmel in-nofs l-ieħor, jew kif donnkom issuġġerejtu li mmur ninnegozja mas-sidien l-oħrajn?  (Interruzzjonijiet)  Dak jirrispondi għalih il-GPD imma mhux fl-aħħar twaddab statement in arja biex politikament tkisser lil xi ħadd!  U nerġa’ ngħid li qed nerfa’ r-responsabilità ta’ dak li qed ngħid.  Mela filli tgħid li ma ndħaltx fil-public purpose, imbagħad tgħid “readily facilitated”!  Għidu bejn min kienet il-collusion.  Taf bejn min kienet il-collusion?  Bejn, pereżempju, min għadda r-rapport lill-ġurnal The Times qabel ma ġie quddiem il-Parlament.  Jien nixtieqek tispjega, Sur Deguara, għax int kont hemm, kif tibagħtu ittra lill-iSpeaker u tgħidulu li għandkom bżonn appuntament biex tressqu rapporti mingħajr ma tispeċifikaw lill-iSpeaker x’rapporti se tressqu, u l-għada joħroġ fil-ġurnal The Times li se jersaq dan ir-rapport.  Dik hija waħda mill-ispjegi li nixtieq.  Mela l-uffiċċju tal-NAO huwa back office tal-ġurnal The Times?  

IS-SUR CHARLES DEGUARA:  Onor. Falzon, jekk trid, għada, jiena personali u min kien involut f’dan ir-rapport, immorru nieħdu affidavit li ħadd minna ma bagħat ir-rapport…

ONOR. MICHAEL FALZON:  Sur Deguara, jien m’iniex qed ngħid li int.  

IS-SUR CHARLES DEGUARA: Imma n-nies involuti lesti jieħdu affidavit ukoll.

ONOR. MICHAEL FALZON:  Allura kif ħarġet?  Ħriġtha jiena?  Jien kont imsiefer l-Italja dakinhar.  Ħriġtha jien mill-Italja?  Xi ħadd mill-uffiċċju tagħkom qal lill-ġurnal The Times…

THE CHAIR: Onor. Falzon…

ONOR. MICHAEL FALZON: Mr Chairman, dan huwa importanti għax inti fil-bidu għedt li rridu nitgħallmu minn dan ir-rapport.  U hemm ħafna x’nitgħallmu.  

THE CHAIR: Taf kemm kien hawn rapporti li ġew leaked?  

ONOR. MICHAEL FALZON: Jiġifieri aħna qed naċċettaw li l-iSpeaker ma jafx x’se jersaq, li l-Kamra tad-Deputati ma tafx x’se jersaq u biex naqtgħu ras…

THE CHAIR:  Mhuwiex l-iskop ta’ din il-laqgħa.  Qed immorru kompletament fuq issues irrilevanti. 

ONOR. MICHAEL FALZON:  Mr Chairman, kollox huwa rilevanti.  

THE CHAIR: Le, mhux kollox huwa rilevanti.  

ONOR. MICHAEL FALZON:  Mr Chairman, mhuwiex fair għax meta ġġorr ir-responsabilità politika…  

THE CHAIR:  Ħu paċenzja, jien iċ-Chairman u meta jkolli l-kelma jien, trid tieħu paċenzja bija.  

ONOR. MICHAEL FALZON:  Mela nieħdu dik l-attitudni!  Grazzi.  

THE CHAIR:  Għax ma jistax ikun nitkellmu t-tnejn f’daqqa.  

ONOR. MICHAEL FALZON:  Imma nixtieq li xi ħadd jispjega.  

THE CHAIR:  L-issue ta’ għaliex ġie leaked żgur li mhijiex issue tal-PAC.  Żgur ma ġiex leaked mill-PAC għax lanqas kellu dan ir-rapport…

ONOR. MICHAEL FALZON:  Imma The Times kellhom!  

THE CHAIR:  Allura wieħed irid jistaqsi lilhom, imma f’dan il-pajjiż The Times ovvjament se jgħidu li mhumiex se jikxfu s-sors tagħhom, bħalma għandu dritt jagħmel kull ġurnalist.  Però dan ma naħsibx li se jbiddel l-eżitu tar-rapport.  Ir-rapport hu li hu.  Issa jekk ħariġx ġurnata qabel f’The Times, jew jekk ħariġx ġurnata wara li sar pubbliku fil-Parlament, ma jibdilx il-kontenut tar-rapport.  U aħna fuq il-kontenut tar-rapport qed nitkellmu. 

IS-SUR CHARLES DEGUARA:  Nista’ nassigurak li ħadd ma ta kopja lil The Times.  

THE CHAIR:  Ħu paċenzja, Sur Deguara, ma tajtekx il-kelma.  Jien qed nipprova nistrada l-laqgħa biex ma mmorrux f’issues li kompletament huma rrilevanti.  Dik tistgħu tiġġelduha fil-pubbliku; intom morru ħudu l-affidavit li ma tajtux ir-rapport lil The Times u inti għamel l-akkuża tiegħek.  Għal dan il-Kumitat dan huwa kompletament irrilevanti so it’s not an issue u m’iniex se nippermetti li nkomplu niddiskutuha għax m’għandha x’taqsam xejn.  Dak li għandu x’jaqsam huwa l-kontenut tar-rapport, l-affidavit li għamel is-Sur Camilleri, u l-affidavit li għamilt int, Onor. Falzon.  Aħna għalhekk inġbarna u għalhekk qegħdin hawnhekk, mill-bqija issues ta’ meta ġie ppubblikat u għaliex ġie ppubblikat, hawnhekk ma jidħlux għax m’għandhomx x’jaqsmu mal-kwestjoni partikolari.  Għaldaqstant se nerġa’ nistrada d-domanda sempliċi:  Kien punt wieħed li wassal lill-NAO biex jgħid li kien hemm kollużjoni?  Ħudu paċenzja u għall-korrettezza ta’ dan il-Kumitat elenkaw il-punti – u  mhux sempliċement tgħidu li qegħdin fir-rapport – għalfejn l-Awditur Ġenerali wasal għall-konklużjoni li jgħid li bejn is-Sur Gaffarena, il-GPD u s-Segretarju Parlamentari kien hemm din il-kollużjoni.  Għaliex wasaltu għal din il-konklużjoni?  

IS-SUR CHARLES DEGUARA:  Ħalli ngħid kif issuċċedew l-affarijiet.  The first undivided part kienet għandu, kien akkwistaha snin qabel.  It-tieni undivided part offra li jbigħha lill-GPD qabel m’għamel il-kuntratt, għalkemm irrid ngħid li kien hemm konvenju, imma konvenju jibqa’ konvenju.  Jiġifieri t-tieni undivided part offriha lill-GPD meta kien għadu lanqas biss xtraha.  

ONOR. JOE FARRUGIA:  Skużani...

THE CHAIR:  Onor. Farrugia, bħalissa qed jirrispondi l-Awditur Ġenerali.  Id-domandi jsiru wara li jispiċċa l-intervent tiegħu.  

IS-SUR CHARLES DEGUARA:  It-tieni punt huwa li l-GPD ma xtarax l-erba’ partijiet imma xtara biss iż-żewġ partijiet ta’ Gaffarena.  It-tielet huwa li l-GPD jidher li innegozja biss ma’ Gaffarena u qatt ma’ nnegozja mal-owners oħrajn.  Hawnhekk qed nitkellem fuq il-GPD, kif għedna fir-rapport.  Punt ieħor li semmejna huwa li deher ċar li anke Gaffarena kien jaf bl-evaluations għax kien hemm proprjetà li kienet se tidħol fl-ewwel expropriation, imbagħad hu stess talab biex tidħol fit-tieni waħda għax kienet teċċedi r-regola li semma tant tajjeb l-Onor. Falzon, jiġifieri dik tat-30%.  U semmejna wkoll il-punt li huwa fatt li Gaffarena kien kontinwament ikun fil-GPD u deher ċar li d-diskussjonijiet  kienu jsiru miegħu b’mod miftuħ.  Issa ħalli ngħid xi ħaġa fuq il-Customer Care Coordinator għax din hija importanti.    

Meta ġew jixhdu l-ewwel darba għandna s-Sur Camilleri u anke senior officials tal-GPD, ħadd ma semma kemm dan il-Customer Care Coordinator kien jinsisti magħhom.  Il-verżjoni li ngħatajna fil-bidu kienet  li apparentement darba kien iltaqa’ magħhom dan il-Customer Care Coordinator.  Kien  meta kitbilna xi xahar ilu s-Sur Camilleri li ħareġ li dan il-Customer Care Coordinator kien qed jiffittahom u jdejjaqhom u jmur għandhom spiss.  Sakemm ktibna r-rapport aħna konna ngħatajna informazzjoni – u ovvjament aħna rridu niktbu fuq l-evidenza in hand – li Gaffarena kien imur spiss il-GPD; ħadd ma kien infurmana li l-Customer Care Coordinator kien imur spiss.  

THE CHAIR:  L-Onor. Claudio Grech.

ONOR. CLAUDIO GRECH:  L-ewwel se nagħmel kumment ġenerali, imbagħad għandi ftit domandi marbutin ma’ xi ftit fatti u forsi l-perspettiva tal-Onor. Falzon.  Mr Chairman, jien naħseb li fuq livell ġenerali l-PAC qed naqilbuh xi ftit rasu ‘l isfel, għax kif taf tajjeb inti, anke mill-kariga li għandek bħala Chairman tal-Executive Committee tal-Commonwealth Association of Public Accounts Committee (CAPAC), f’pajjiżi żviluppati l-PAC ma jiffukax fuq il-politiċi però dejjem jiffoka fuq il-public administration.  Ħafna drabi, meta fil-PAC l-focus ikun fuq il-politiċi, l-eżitu tiegħu darba wara oħra wara oħra kien li min effettivament kien on the ground u ħa d-deċiżjonijiet, dejjem ġie eżentat mill-iskrutinju.  

THE CHAIR:  Fil-fatt jien nenfasizza li hija eċċezzjoni. 

ONOR. CLAUDIO GRECH:  U naħseb li hija eċċezzjoni fid-dinja, jew fid-dinja żviluppata.  U m’iniex qed ngħid għal dan il-każ, imma fil-PAC f’Malta.  Marbut ukoll mal-punt li għamel ftit qabel l-Awditur, jien nemmen li l-eżitu ta’ dan irid ikun li aħna nħarsu lejn l-istat ta’ fatt x’ġara u kif minn dak l-istat ta’ fatt li seħħ nistgħu nieħdu xi ħaġa, mhux kif nistgħu naraw li se nagħmlu ħafna conspiracies ta’ x’ġara u ma ġarax.  U naħseb li l-iktar element importanti wara dan il-proċess kollu – u  jien hawnhekk nistaqsi lill-Awditur xi ħaġa li diġà staqsejtha darb’oħra – l-iktar ħaġa flagranti li tidher hi li d-definizzjoni ta’ what is public purpose, għalina hawnhekk madwar din il-mejda tista’ tkun kompletament differenti, għalkemm mhux neċessarjament li ta’ xi ħadd minna hija tajba.  Meta intom rajtu dan il-proċess kollu, ħassejtu l-bżonn li tgħidu li d-definizzjoni ta’ public purpose trid forsi tiġi definita b’mod aħjar u jkollha parametri biex meta jingħata l-parir, dan jingħata bbażat fuq parametri mhux fuq x’jaħseb is-Sur Camilleri, jew fuq x’naħseb jien, jew fuq x’jaħseb politiku ieħor?  Dik hija l-ewwel domanda lill-Awditur Ġenerali.  Issa ngħaddi għad-domandi li għandi għall-Onor. Falzon.

L-aħħar darba, is-Sur Camilleri – u dan norbtu ftit mal-punt li għamel is-Sur Mercieca – qal li l-pariri li ta qabel magħhom u kien għadu jaqbel magħhom.   Allura l-mistoqsija tiegħi hi:  Did you question, at any point in time l-advice li kien qed jagħtik hu?  Aktar qabel inti semmejt li għandek ħafna esperjenza, b’mod partikolari fuq l-aspett tal-proprjetà.  

Is-Sur Camilleri, kemm fl-istatement tiegħu kif ukoll hawnhekk, beda bażikament jattribwixxi  l-għaġġla fil-proċess tad-deċiżjonijiet tiegħu, għal Clint Scerri.  Issa s-Sur Mercieca qed jgħidilna li Clint Scerri donnu daħal fix-xena at a later stage, qisu after thought, però meta jien bdejt nisma’ lis-Sur Camilleri hawnhekk l-aħħar darba, bi Clint Scerri beda u bi Clint Scerri spiċċa. 

IS-SUR CHARLES DEGUARA:  Imma mhux hekk kien qalilna fil-bidu.

ONOR. CLAUDIO GRECH:  Ippermettili ftit.  Allura l-mistoqsija tiegħi lill-Onor. Falzon hi:  Ġalarba s-Sur Camilleri qed jgħid li kien qed iħossu tant ippressat minn Clint Scerri, lilek qatt ġibidlek l-attenzjoni li Clint Scerri qiegħed idejqu jew li qed jiġri warajh il-ħin kollu?  

L-aħħar mistoqsija tiegħi lill-Onor. Falzon hi din:  With hindsight wara dan kollu li ġara, inti taħseb li l-public officers involuti f’dan il-proċess imxew in the public interest jew le?

THE CHAIR:  L-Onor. Michael Falzon.

ONOR. MICHAEL FALZON:  Ħalli nibda bl-ewwel waħda.  Il-pariri li ta hu huma ċari.  Jiena stipulajt dejjem, f’kull Minuta, li l-affarijiet għandhom isiru skont il-proċeduri u r-regoli u hu stess ikkonferma li l-Minuti dejjem isiru hekk. Issa qisna qed niddubitaw – u m’iniex qed immeri lis-Sur Deguara – li wara dan il-każ, dak kollu li seta’ sar bħal dan il-każ, anke jekk hemm 80,000 file, huma kollha ħżiena.  

Fl-aħħar domanda staqsejtni dwar il-hindsight.  Jiena ngħidlek mhux hindsight irid ikollok, imma foresight inkredibbli biex tista’ timmaġina li dak kollu li sar qabel, għax tfaċċajt int fl-istorja, se tidħol f’bawxata, tajjeb jew ħażin, u tispiċċa kif spiċċat li tarmi l-karriera politika tiegħek, jew xi ħadd jarmihielek.  Jiġifieri, Onor. Grech, jien la staqsejthom....   Tinsiex li dan kien Director Estate Management backed mid-Director General.  Jiena politiku li kont ili fil-kariga ftit xhur u qatt ma kont ħdimt fis-Servizz Pubbliku.  Naf li dik mhijiex skuża, imma ma nafx b’liema immaġinazzjoni tista’ tgħid...   With hindsight ilkoll kemm aħna nagħmlu ħafna affarijiet!   

Dwar il-kwestjoni tal-għaġġla nista’ ngħid li lili qatt ma ġibduli l-attenzjoni li b’xi mod jew ieħor kien qed isir xi pressure straordinarju.  Kieku kien hekk ma kont insib ebda problema biex nintervjeni.  Dak li għedt nerġa’ nirrepetih; jien ma ndħalt f’xejn u ma tajt l-ebda ordnijiet.  Kif għedt tajjeb inti, Onor. Grech, is-Sur Camilleri qal li dak li kiteb dakinhar għadu jemmen fih sal-lum u jien qatt m’għedtlu biex jikteb “hekk” jew biex imexxi “hekk”.  Mela meta għandek DEM li kien ilu hemm żmien twil, u DG li qed jgħidulek li it is wise to consider...  Le, ma ddomandajtx u niddubita jekk kellix niddomanda.  Issa jekk se nagħmlu definizzjoni ta’ “public purpose” – almenu nitgħallmu niddefinixxu public purpose – għalkemm jien inkun inħraqt – u forsi hawn ukoll min iħossu bully li nħraqt – forsi ta’ warajja jiffrankawha.  

Dwar l-aħħar domanda rigward il-hindsight.  With hindsight xi tridni niġġudika?  With hindsight kollha għorrief!  Jiena nerġa’ ngħid li bgħattu l-GPD, kostantament ma ndħaltx, ma nġibditlix l-attenzjoni li kien hemm xi ħaġa ħażina, użaw il-periti li riedu huma, għamlu l-valutazzjonijiet li riedu huma, telgħu b’Minuti li t-tnejn kienu favorevoli, jien dejjem qed ngħidilhom biex jimxu mal-proċeduri...  Jekk f’dan il-każ issa qed ninsistu li r-responsabilità tal-politiku hija f’dan il-livell, ħadd mhu se jiffirma esproprju.    Mr Chairman, int kont Ministru responsabbli mill-artijiet u taf li jiġbruhomlok u tiġi ġurnata jiġu b’“daqshekk” files.  Jien għalija – m’iniex se nitkellem għal ħaddieħor – il-public purpose ta’ dan il-każ kien deċiż mill-public servants kif kienu deċiżi l-mijiet jew eluf ta’ esproprji li ffirmajt.  (Interruzzjonijiet)  U ejja!  Ejja ma nagħmluhx ballun politiku!  

THE CHAIR:  Imma dan ma bediex minn ministru ieħor.  

ONOR. MICHAEL FALZON:  Ejjew immorru għall-verità!  

THE CHAIR:  Qed nipprova ma nikkummentax fuq l-esperjenza tiegħi, imma tpoġġinix in causa.

ONOR. MICHAEL FALZON:  Kollox sew, niskuża ruħi.  Tiġix tgħidli li lill-politiku se ttellagħlu xi 80 esproprju f’daqqa u jrid jiddeċiedi hu l-public purpose u saħansitra jrid jikkuntrasta ma’ dak li qed jgħidlu “din” tajba biex tmexxiha.

THE CHAIR:   F’99.9% tal-każi, il-public purpose kien ikun determinat mill-ministru li għamel it-talba.  Id-differenza f’dan il-każ hu – u forsi għadna m’aħniex nirrikonoxxuha – li ma bediex, la mill-public servant u lanqas minn ministru ieħor, imma beda mill-individwu li ġie qal li ried ibigħ dik il-proprjetà.  Din hi d-distinzjoni.

ONOR. MICHAEL FALZON:  Imma nistgħu naqblu li ġiet handled mis-Servizz Pubbliku?  

THE CHAIR:  Fl-opinjoni tiegħi qatt ma kellha tibda fuq dak il-livell imma kellha tmur x’imkien ieħor, jiġifieri jekk ridniha għal mużew kont tmur għand il-Ministru responsabbli mill-Kultura u tistaqsih jekk iridx post għal mużew qabel tiddeċiedi li tesproprja.  Sar il-ġudizzju, imma ma jfissirx li...
ONOR. MICHAEL FALZON:  Issa niddefinixxu public purpose.  

THE CHAIR:  Forsi jkun tajjeb li jkun hemm proċedura ċara.  L-Onor. Mangion.

ONOR. CHARLES MANGION:  Jekk fhimt sew, hija konswetudni aċċettata li l-ministru jiddeċiedi abbażi tal-advice li jingħata.

THE CHAIR:  Jien insibha diffiċli naċċetta dak l-istatement għax mhux bilfors; huwa l-istil ta’ kif imexxi l-ministru.  Ma jistax ikun ngħidu li malli jiġi file, il-ministru jrid jiffirmah! 

ONOR. CHARLES MANGION:  Mr Chairman, ħu paċenzja, hawnhekk m’aħniex qegħdin nitkellmu fuq l-istil; inti jista’ jkun li jogħġbok il-qalziet twil u hawn min jogħġbu x-shorts.  It-tnejn għandhom stil.  Jiġifieri m’aħniex se noqogħdu nitkellmu fuq l-istil.  

THE CHAIR:  Allura l-ministru, għax jiġih file quddiemu, ma jistaqsix?    

ONOR. CHARLES MANGION:  Mhux hekk qed ngħidlek. Inti qed tagħmel l-asserzjoni immirata lejn il-likk li trid tressaq l-affarijiet fih.  Jien qed nistaqsi jekk hijiex konswetudni aċċettata li ministru jinforma ruħu abbażi ta’ dak li jagħtih l-uffiċjal.  Iva jew le? 

ONOR. MICHAEL FALZON:  Xehedha bil-ġurament!

ONOR. CHARLES MANGION:  Mela l-ministru ġeneralment jinforma ruħu abbażi ta’ dik l-informazzjoni u jagħmel ġudizzju fuqha.  Mela dik qegħdin naċċettawha.  

THE CHAIR:  Ejjew naċċettaw il-punt ukoll li ministru mhuwiex rubberstamp.  Inkella nagħmlu timbru, lanqas nagħmlu firma.

ONOR. CHARLES MANGION:  M’iniex qed ngħid li l-ministru għandu jkun rubberstamp, imma għandu jiddeċiedi abbażi tal-informazzjoni li jkollu.  U hawnhekk ġej għall-kwestjoni tal-public purpose.  Jekk fhimt sew, il-public purpose ġie rrikkmandat anke mil-Land Department, u fil-fatt fil-konklużjoni tal-executive summary tar-rapport tal-NAO jingħad li “The NAO arrived at the understanding that it was the DEM who assumed the primary role of negotiating with Gaffarena”, u  l-proċess għadda kollu.  Imma mbagħad ir-rapport ikompli jgħid li “the conclusion of these negotiations would not have been possible without the endorsement of the DG GPD and final authorisation by the PS OPM”.  Qegħdin naqblu li biex isir il-proċess tal-esproprju u jiġi konkluż, bilfors irid jiddeċidih il-politiku.  F’dan il-każ, il-politiku kellu l-informazzjoni – għalkemm hawn min qed jgħid li he should have questioned that information – li kienet favorevoli għall-esproprju, u l-politiku ħa d-deċiżjoni.  Jiena nixtieq nistaqsi jekk with hindsight, dak il-paragrafu fejn qed jingħad li “this Office established that the officials bearing a key role in this expropriation were the PS OPM”...  L-impostatura tal-kliem ukoll jagħti t-tort lill-politiku meta, fl-opinjoni tiegħi, seta’ jgħid li kien hawn “dawn” ir-rakkmandazzjonijiet, imbagħad se mai l-ministru jrid jassumi r-responsabilità politika.  Għax meta tgħid “the key role in this expropriation was the PS OPM” mill-ewwel qed tgħid li dan kien il-perċimess li instiga kollox biex wassalna għal din il-konklużjoni.  Imma mbagħad fis-sentenza ta’ wara tgħid li l-key operator kien id-DEM u d-DG.   Jien qed ngħid li se mai r-responsabilità politika tibqa’ tal-politiku, għax xi kultant kif jiġu mpustati ċerti sentenzi wkoll jagħtu impressjoni ħażina.  Anke fejn tingħad il-kelma “collusion”  Li tgħidli li ħadt deċiżjoni żbaljata mod għax jien nista’ ngħidlek li ma kenitx żbaljata u nieqfu hemmhekk, it’s a question of a subjective opinion, imma li tgħidli li kont involut f’kollużjoni, hija akkuża.  U naħseb li dak huwa l-punt li qed jirriferi għalih l-Onor. Falzon u naħseb li tajjeb li qegħdin nikkonstatawh.   Jekk inti tgħid li sar żball fid-deċiżjoni politika u li għandu jerfa’ r-responsabilità politika, hija ħaġa, imma li ġġorr ir-responsabilità politika ma jfissirx li kont involut f’kollużjoni!  U dan huwa l-messaġġ, fl-opinjoni tiegħi, żbaljat  li qisu joħroġ mir-rapport.  Wieħed irid joqgħod attent – u forsi minn dan kollu nitgħallmu din il-ħaġa; kulħadd irid jitgħallem u fid-dinja dejjem titgħallem – kif nimpustaw ir-rapport tagħna, speċjalment l-executive summary li kulħadd jibbaża ruħu fuqha għax ftit issib li joqogħdu jidħlu paġna paġna fir-rapport. jew paragrafu paragrafu.  L-executive summary trid tagħmel il-konklużjonijiet mirqumin b’tali mod u manjiera li joħloq dawn id-distinzjonijiet fini.  Dan huwa l-kumment li xtaqt nagħmel at this stage.

THE CHAIR:  Wara d-diskussjoni li saret, l-Awditur qed jgħid li hu jikkonsidra li r-rapport kellu jkun b’konklużjoni differenti?  Jew nirrispettaw l-indipendenza tal-Awditur, jew inkella nibdew ngħidulu kif jikteb ir-rapporti... 

ONOR. CHARLES MANGION:  M’aħniex qed ngħidulu kif jikteb ir-rapporti, qed nesprimu opinjoni.

ONOR. MICHAEL FALZON:  Mr Chairman, jien nixtieq nagħmel punt ieħor.  Ftit ilu għadu kemm intqal – u dan huwa fatt – li kien hemm investigazzjoni fuq valutazzjonijiet oħrajn li għamel il-Perit Spiteri.

THE CHAIR:  Qed jgħidu li qed jagħmlu waħda issa.

ONOR. MICHAEL FALZON:  Naħseb ikun ferm rilevanti li jintqal jekk waqt li sar dan ir-rapport kenux jafu li kien hemm investigazzjonijiet oħra fuq il-valutazzjonijiet tal-Perit Spiteri u jekk ħadux dan in konsiderazzjoni.  F’ġieħ is-sewwa, jekk jafu li kien hemm investigazzjonijiet fuq valutazzjonijiet oħrajn tal-Perit Spiteri, imkien fl-etika u fil-professjonalità tal-NAO ma jħossx li se mai għandu jikkonsidra l-konklużjonijiet tiegħu?  U ngħid ħaġa oħra.  Il-Perit Spiteri kien jagħmel xogħol għall-NAO u allura naħseb li jekk ikollok l-iċken etika u professjonalità l-ewwel ħaġa li tagħmel hi biċċa disclaimer li tgħid li dan il-perit li huwa nvestigat kien jagħmel xogħol għall-NAO.  Imma xejn ma sar minn dan.  Jien ma nafx jekk tafux, imma se ngħaddiha lilek, Mr Chairman...  

THE CHAIR:  Imma jgħid li wieħed mill-periti magħżula...

ONOR. MICHAEL FALZON:  Imma anke għamel xogħol għall-NAO.  Dik  ma jgħidhiex.  

IS-SUR CHARLES DEGUARA:  Jien ma ħadtx ġurament hawnhekk imma qed ngħid il-verità daqslikieku ħadt ġurament.  

ONOR. MICHAEL FALZON:  M’għandix dubju minnek, Sur Deguara.

IS-SUR CHARLES DEGUARA:  Jien ili l-NAO tmien snin u ma kontx naf li darba qabbdu lill-Perit Spiteri jagħmel assignment; darba kien hemm audit u qabbduh jagħmel biċċa xogħol, mhux assignment sħiħ, kien konsulent.  Dan kien qabel  ġie s-Sur Mercieca fl-Uffiċċju u qabel mort jien u sinċerament ma kontx naf biha, sirt naf għax inti, Onor. Falzon, semmejt dan u mort niċċekkja u qaluli li way back ma nafx meta, kienu qabbduh biċċa xogħol f’assignment.

ONOR. MICHAEL FALZON:  Kien hemm xi raġuni għalfejn twaqqaf?  

IS-SUR CHARLES DEGUARA:  Aħna jkollna assignments fejn inqabbdu persuna għal biċċa xogħol partikolari.  Aħna m’għandniex periti jaħdmu magħna fl-Uffiċċju u m’għandniex lanqas ċerta expertise u għalhekk mhux l-ewwel darba li nqabbdu nies li jkollhom ċerta expertise just for an ad hoc assignment li jkun ċkejken u ma jkunx on an ongoing basis.  

Għar-rigward ta’ x’għedna aħna fuq il-Perit Spiteri, jekk wieħed iħares lejn ir-rapport jara li kkritikajnih b’mod qawwi ħafna.  Ma kontx se ngħid dan li se ngħid – imma ma jien se nikxef ebda sigriet b’daqshekk – imma l-Perit Spiteri kitbilna biex jipprotesta għax fl-opinjoni tiegħu, konna inġusti miegħu.   Jiġifieri far from li aħna ddefendejnih jew għattejnilu!  Aħna qisna l-perżuta tas-sandwich; naqilgħuha minn kull naħa!  

ONOR. MICHAEL FALZON:  Sur Deguara, anke l-politiku jaqlagħha minn kull naħa.  Id-differenza hi li jien erfajt ir-responsabilità politika kollha, u l-Perit Spiteri, jekk ġie kkritikat, mhux talli ma refax ir-responsabilità, talli għadu jgħallem il-valuations.  

THE CHAIR:  Ma nixtieqx li nkabbru attakki biex noqogħdu ngħidu...

ONOR. MICHAEL FALZON:  Qed nikkonstataw li l-Perit Spiteri ġieli ħadem għall-NAO.     

IS-SUR CHARLES DEGUARA:  Darba, f’assignment wieħed.

THE CHAIR:  Imma ma kienx hemm implikazzjoni ħażina fiha.

ONOR. MICHAEL FALZON:  U qed nikkonstataw li ma saritx dikjarazzjoni.  

IS-SUR CHARLES DEGUARA:  Jien sinċerament lanqas kont naf biha.

THE CHAIR:   Ħalli nagħmel kumment ċar fuq dak li qed jingħad fuq l-individwi.  Irrid infakar li kemm ir-rapport, kif ukoll iż-żewġ affidavits li ġew ippreżentati marru għand il-Kummissarju tal-Pulizija.  Fl-opinjoni tiegħi, u naħseb anke tal-Kumitat la l-Kumitat iddeċieda li jibgħathom, hemm implikazzjonijiet ċari li dwarhom iridu jsiru investigazzjonijiet ulterjuri mill-Pulizija biex jiddeterminaw min kellu interessi diretti fl-affarijiet li ġraw ċerti u x’passi jistgħu jittieħdu, għax rapport tal-Awditur Ġenerali mhuwiex neċessarjament konklussiv f’investigazzjoni kompleta.  Sa meta ġie rriferut lil dan il-Kumitat, l-Awditur Ġenerali ma kellux informazzjoni dwar l-involviment li kellu dan Clint Scerri, kif imbagħad ħareġ mix-xhieda li ta s-Sur Camilleri.  Skont l-implikazzjoni li saret mis-Sur Camilleri, dan Clint Scerri kien litteralment qed idur lil kulħadd, imexxi l-file ‘l hemm u ‘l hawn.  Din aħna bgħattniha għand il-Kummissarju tal-Pulizija għax jekk hu veru, nemmnu li hija xi ħaġa serja ħafna li għandha tiġi investigata.  L-ewwel ma marret kien għand l-Awditur Ġenerali, u l-Awditur Ġenerali kiteb lill-Kumitat u qallu li fl-opinjoni tiegħu dak li ntqal f’dak l-affidavit ma kien ibiddel xejn mir-rapport li għamel, jiġifieri ma qalx li se jerġa’ jibgħat għal kulħadd u li se jerġa’ jestendi l-investigazzjoni tiegħu.  L-Awditur kien qal ukoll li hu ħass li dak l-affidavit kellu jgħaddih lill-Kummissarju tal-Pulizija.  Jien ma naħsibx li din is-seduta  tista’ qatt tkun konklussiva, mhijiex l-intenzjoni li tkun, u lanqas għandna l-għodda biex nippruvaw nagħmlu investigazzjoni sħiħa aħna.   Barra minn hekk jien nemmen li meta hemm istituzzjonijiet li għandhom jagħmlu l-parti tagħhom, l-ewwel parti għandha ssir minnhom u mhux nispiċċaw bil-PAC jipprova jkun l-investigatur hu.  Aħna li nistgħu nirċievu huma l-fatti, id-dikjarazzjonijiet, l-asserzjonijiet u l-ispjegazzjonijiet li jistgħu jagħtu l-Membri.  Ovvjament l-Awditur għamel il-ġudizzju tiegħu fuq l-evidenza li kellu, l-Onor. Falzon għandu d-dritt jispjega u jgħid il-pożizzjoni tiegħu, imma żgur m’aħniex se nkunu aħna hawnhekk li se nagħmlu xi forma ta’ ġudizzju finali għax naħseb huwa ftit diffiċli għalina li nagħmlu tali ġudizzju.  

L-Onor. Bonnici.

ONOR. OWEN BONNICI:  Sur Deguara, nirriferi anke għal dak li ntqal fil-media.    Fejn jidħol il-Prim Ministru, hemm xi riferenza fir-rapport jew issemma li b’xi mod kellu konnessjoni ma’ dan l-esproprju?

IS-SUR CHARLES DEGUARA:  Le, ma sibniex evidenza.  Mill-evidenza tagħna, il-Prim Ministru bl-ebda mod ma kien involut.  

ONOR. MICHAEL FALZON:  Dan nista’ nikkonfermah jien.  Mela l-esproprji jitilgħu għand il-Prim Ministru?    L-esproprji jitilgħu, jew għand il-ministru, jew bħal fil-każ tiegħi, għand is-segretarju parlamentari.

THE CHAIR:  Imma l-punt hu li l-Ministru tiegħek kien il-Prim Ministru.  Inti kont tiddiskuti l-esproprji mal-Prim Ministru?

ONOR. MICHAEL FALZON:  U kull latrina u kull...!  U ejja! Il-Prim Ministru out of the question.  M’erfajtx ir-responsabilità politika jien?  Talli ffirmajt esproprju biss!

THE CHAIR:  L-Onor. Mario de Marco.  

ONOR. MARIO DE MARCO:  Però nifhem li fl-aħħar mill-aħħar l-expropriations ġeneralment jiġu approvati mill-Kabinett.  Iva jew le?

ONOR. MICHAEL FALZON:  Le. 

THE CHAIR:  Jista’ jkun li l-public purpose jiġi diskuss u deċiż fil-Kabinett, imma  mhux l-expropriation innifisha.   

ONOR. MARIO DE MARCO:  Ħalli niġi għall-punt partikolari li xtaqt nistaqsi mistoqsija dwaru.  Wieħed mill-punti li enfasizza dwaru r-rapport tal-Awditur huwa l-issue tal-expropriation of an undivided share, li jekk m’iniex sejjer żball kien mingħajr preċedent għal dak li jirrigwarda fejn il-kumplament tal-ishma ikunu f’idejn il-privat u mhux f’idejn l-Istat.  L-uniċi żewġ preċedenti fejn saret expropriation of an undivided share kienu fejn il-bilanċ tal-ishma kienu diġà għand il-Gvern u allura l-Gvern kien se jikkonsolida l-ownership.  F’dan il-każ ma kellek xejn minn dan.  F’dan il-każ kellek il-Gvern li għall-ewwel darba iddeċieda li jagħmel an expropriation of an undivided share bil-konsapevolezza kollha li l-kumplament tal-ishma ta’ dik il-proprjetà huma f’idejn terzi persuni.  Din ovvjament iġġib magħha l-kumplikazzjoni li jekk inti għandek expropriation order iffirmata mill-President u li tidher fil-Gazzetta tal-Gvern, l-expropriation order ma ssemmix l-isem tal-owner tas-sehem indiviż li qed jiġi esproprjat.  L-expropriation order kulma tgħid huwa li huwa one-fourth undivided share – f’dan il-każ – mingħajr ma tagħmel riferenza għall-ownership.  Allura f’dan il-każ, il-Gvern – u f’dan il-każ inti, Onor. Falzon – u l-Land Department, wara li ħareġ l-expropriation order mar jinnegozja biss mas-Sur Gaffarena u ma qalx li l-Gvern iddeċieda li jagħmel expropriation ta’ kwart indiviż?  Wara kollox hemm varji co-owners.  Allura għaliex ġie esproprjat  is-sehem indiviż ta’ Gaffarena u mhux ta’ nies oħrajn ko-proprjetarji fl-istess proprjetà li wkoll kellhom sehem indiviż?  U naħseb li għalhekk l-NAO wasal għall-konklużjoni li kien hemm a collusion, għax wara li saret l-expropriation order ħadd ma pprova jitkellem mal-ko-proprjetarji l-oħrajn, iżda marru direttament għand Marco Gaffarena, minkejja li Marco Gaffarena mkien ma jissemma fl-expropriation order.  

IS-SUR CHARLES DEGUARA:  Dan qiegħed f’paġna 83, u din iġġibna, kif qal tajjeb l-Onor. Falzon, għat-30%.  Għax il-verità hi li l-pagament ma missux ingħata biss lil Gaffarena, imma missu ngħata parti lil Gaffarena u parti lill-kumplament. 

ONOR. MICHAEL FALZON:  Dik qiegħda l-Qorti.

IS-SUR CHARLES DEGUARA:  Din kważi hija l-crux of the issue.  

THE CHAIR:  L-Onor. Farrugia.

ONOR. JOE FARRUGIA:  Dwar dak li qal l-Onor. de Marco, jien ma nistax nifhem għalfejn bniedem jista’ jidħol f’negozju għal kwart ta’ proprjetà u l-Gvern ma jistax, meta dan huwa negozju.  Jiġifieri jekk jien nidħol f’sehem mal-oħrajn  biex ikolli parti mill-proprjetà għax naf li fiha valur, x’fiha ħażin li mbagħad forsi, jew inbigħ jien jew nixtri  jien lill-oħrajn?  Mhux negozju dan?  Hija prattika.

THE CHAIR:  Naħseb ilkoll naqblu li l-Gvern għandu proċeduri u ma jaħdimx sempliċement qisu negozjant...

ONOR. MICHAEL FALZON:  Hija l-issue li hemm il-Qorti.

ONOR. JOE FARRUGIA:  Imma kollox huwa business.

THE CHAIR:  Ejjew ma nidħlux f’dik l-area.   Il-proċess normali hu li ssir esproprjazzjoni li tolqot lil kulħadd.

ONOR. JOE FARRUGIA:  Kollox sew, imma jekk il-Gvern irid jixtri parti minn proprjetà li tiswa l-flus, għalfejn m’għandux jixtri?  Dak l-argument tiegħi.

THE CHAIR:  Anke dik tista’ tkun ikkontestata, imma ejjew ma nidħlux fiha għax naħseb qed nidħlu fuq suġġettività li...  

Is-Sur Deguara.

IS-SUR CHARLES DEGUARA:  Mr Chairman, jien xtaqt nagħmel punt biex inserraħ moħħ l-Onor. Michael Falzon.  Ir-rapport li ssemma aktar qabel, għadna ma spiċċajnihx għax aħna nimxu, kemm jista’ jkun, b’ordni kronoloġika.  Ir-request għal dan ir-rapport li qed nirriferu għalih fid-diskussjoni tal-lum daħlet qabel ir-request li semmejt inti.  Bħalissa qegħdin naħdmu fuq dan ir-rapport u nimmaġina li sal-aħħar tas-sajf għandu jkun lest, nittama li anke qabel.  (Interruzzjonijiet)

THE CHAIR:  Il-Kumitat ma jistax jindaħal fuq ix-xogħol tal-Awditur Ġenerali.  Jekk trid ċempillu u staqsih għalfejn, imma żgur mhijiex diskussjoni tal-Kumitat.  Onor. Bonnici, m’iniex se nippermetti li ssir din id-diskussjoni.  Diġà għedt li aħna m’għandniex dritt...  

ONOR. OWEN BONNICI:  Sur President, nista’ inkellem lilek?

THE CHAIR:  Lili iva. 

ONOR. OWEN BONNICI:  Ħalli nispjega x’qed nagħmel biex ma niġix miżinterpretat.   Is-Sur Deguara għamel statement fejn qal li huma jimxu b’mod kronoloġiku.  Bħala stat ta’ fatt jien naf li hemm talbiet oħrajn li saru ferm qabel din....

ONOR. MICHAEL FALZON:  U ma sarux.  

THE CHAIR:  Iva nafu, hemm ukoll ħafna talbiet li saru min-naħa tagħna wkoll li għadhom ma sarux.

ONOR. OWEN BONNICI:  Issa jekk din mhijiex ammissibbli, f’idejk. 

THE CHAIR:  Le, mhijiex ammissibbli.  Jista’ jkun li hemm raġunijiet għalfejn l-Awditur lesta rapport u mhux ieħor u mhuwiex qiegħed hawnhekk biex jagħti ġustifikazzjoni lilna għax aħna ma nistgħux nindaħlu fix-xogħol tal-Awditur.  Jekk nibdew indaħħlu dik il-prassi, inkunu dħalna f’territorju personali. Jekk trid tistaqsih pubblikament, agħmel li trid, imma mhux tramite dan il-Kumitat.

ONOR. OWEN BONNICI:  Sur President, m’għandix l-interess nindaħallu assolutament.  Sempliċement qed nistaqsi għax hu għamel statement.

ONOR. MICHAEL FALZON:  Sur President, bil-permess tiegħek nixtieq nagħmel żewġ punti tal-aħħar.

THE CHAIR:  Mela le.

ONOR. MICHAEL FALZON:  Għandek raġun tgħid li aħna ma nindaħlux fl-aġenda li jissettja l-Awditur Ġenerali.  Jien se nkun ċarissimu u ngħid li jien għandi kull fiduċja fl-Uffiċċju tal-Awditur Ġenerali.  Tista’ tgħid li ma nindaħlux, imma it rings a bell għalfejn dan ninvestigah u oħrajn ma ninvestigawhomx!  

THE CHAIR:  Safejn naf jien, kollox qed jinvestiga.

ONOR. MICHAEL FALZON:  Sur Deguara,  jiena nixtieq konferma jew le fuq dan.  

IS-SUR CHARLES DEGUARA:  Fuqhiex?  

ONOR. MICHAEL FALZON:  Għadni ġej għall-punt.  Tikkonfermax jew le li qabel qam dan il-każ kollu u qabel ma bdejna niddiskutu Strada Zekka, jien tlabt meeting miegħek u mal-Awditur Ġenerali fejn assigurajtek li bħala GPD u bħala Segretarjat Parlamentari titolbu x’titolbu se nagħtukom l-informazzjoni, imma indikajtlek nies fl-Uffiċċju tiegħek li huwa ovvju li qed jiġu jimxu b’mod politiku.  Iva jew le?   

IS-SUR CHARLES DEGUARA:  Iva, nikkonferma mija fil-mija.

ONOR. MICHAEL FALZON:  U dan għamiltu qabel ma qam dan il-każ u qabel qatt xi ħadd ħolom  bi Triq Zekka.  Jien assigurajtek li se tingħatalek kull informazzjoni li titolbu, tkun xi tkun, imma għedtlek ukoll li kien ovvju li kif kienu qed isiru investigazzjonijiet fuq affarijiet oħrajn fil-GPD, kellek nies fl-Uffiċċju li huma motivati politikament u li kienu qed jiġu mitmugħa informazzjoni politika minn ġewwa.  Iva jew le?  

IS-SUR CHARLES DEGUARA:  Iva inti għedtilna hekk, imma jien nista’ ngħid li sakemm indum Awditur jien, naf indum s’għada...

ONOR. MICHAEL FALZON:  Sur Deguara, m’iniex qed ngħid għalik.  Għamiltha ċara din!  

IS-SUR CHARLES DEGUARA:  ...ma jien se nħalli lil ħadd juża lill-Uffiċċju għal skopijiet politiċi.  

ONOR. MICHAEL FALZON:  Jien għamiltha ċara li għandi fiduċja fl-Uffiċċju tiegħek u għandi fiduċja fik.  Tikkonferma li dan għedtu jiena?  

IS-SUR  CHARLES DEGUARA:  Iva nikkonferma.

ONOR. MICHAEL FALZON:  M’għandix xi nżid aktar, kulħadd jiddeċiedi hu.

THE CHAIR:  Jien m’għandix dubju li l-Awditur kien konvint mill-integrità tat-team li għażel biex jagħmel l-audit u naħseb huwa ħażin li noqogħdu nagħmlu dawn it-tip ta’ battibekki.

ONOR. MICHAEL FALZON:  U lill-politiku tista’ twaddablu li trid!

THE CHAIR:  Le, imma jekk l-istituzzjoni tal-Awditur Ġenerali se nirrenduha li kull darba li joħroġ rapport li ma jogħoġobniex, allura...  

ONOR. MICHAEL FALZON:   Qabel għamiltu, Mr Chairman.  Għadu kemm ikkonferma l-Awditur Ġenerali li għamiltu ferm qabel.

THE CHAIR:  Irridu noqogħdu attenti ħafna u jien ikolli bilfors nagħmel l-appell biex niddefendu l-istituzzjoni tal-Awditur Ġenerali.  

ONOR. MICHAEL FALZON:  Bla dubju.

THE CHAIR:  Nasal biex nagħmel il-konklużjoni tiegħi.  Nerġa’ ngħid li aħna m’aħniex qegħdin hawnhekk biex ngħaddu ġudizzju fuq dan il-każ.  Aħna bgħattna r-rapport u ż-żewġ affidavits lill-Kummissarju tal-Pulizija biex jekk b’mod partikolari l-persuna li ssemma fl-affidavit kellu xi rwol li l-Awditur ovvjament ma daħalx fih għax l-informazzjoni ġiet wara, li setgħet implikat b’mod serju l-proċess innifsu, huwa jinvestiga kif għandu l-obbligu, fl-opinjoni tagħna, li jagħmel. Nirringrazzjakom.

